
სინდისის არაერთგზის 

გამოცდის შემდეგ, 

მივედი დასკვნამდე, 

რომ ხანდაზმულობის 

მიზეზით, ჩემი ძალები 

აღარ არის საკმარისი 

ეპისკოპოსის გვერდი

ამ სიტყვებმა მცირე ხანში მოიარეს მთელი მსოფ-
ლიო. “პაპი გადადგა!” “არა, ეს შეუძლებელია, ხუმ-
რობაა!” “მართლაც გადადგა!”

ცხადია, პაპს შეუძლია გადადგომა, კანონი ამის 
უფლებას იძლევა, თუმცა ისტორიას ისე ცოტა ახ-
სოვს ამგვარი ფაქტი, რომ ეს თითქმის შეუძლებელი 
გვეჩვენებოდა. თანაც, ვინ ელოდა, რომ მსგავს ნა-
ბიჯს ბენედიქტე XVI გადადგამდა? მაშინვე დაისვა 
შეკითხვები, გახმიანდა სხვადასხვა თეორია, ინტერპ-
რეტაცია. არა! ეს გადაწყვეტილება არ არის განპირო-
ბებული ფარული დინებებით, ან სასახლის ინტრიგე-
ბითა და ტყუილებით.

ვფიქრობ, საკმარისია მხოლოდ წმიდა მამის ეს 
სიტყვები წავიკითხოთ: “უფლის წინაშე ჩემი სინდი-
სის არაერთგზის გამოცდის შემდეგ, მივედი დასკვ-
ნამდე, რომ ხანდაზმულობის მიზეზით, ჩემი ძალები 

ძვირფასო ძმებო,

ამ კონსისტორიუმზე მოგიწვიეთ არა მხოლოდ სამი 
კანონიზაციის აღსასრულებლად, არამედ აგრეთვე ეკ-
ლესიის ცხოვრებისთვის უაღრესად მნიშვნელოვანი 
ამბის საცნობებლად. 

უფლის წინაშე ჩემი სინდისის არაერთგზის გამოც-
დის შემდეგ, მივედი დასკვნამდე, რომ ხანდაზმულო-
ბის მიზეზით, ჩემი ძალები აღარ არის საკმარისი პეტ-
რესეული მისიის სათანადოდ შესასრულებლად.

მტკიცედ მწამს, რომ ეს მისია, მისი სულიერი არ-
სიდან გამომდინარე, უნდა აღსრულდეს არა მხოლოდ 
სიტყვებითა და ქმედებებით, არამედ არანაკლებად – 
განცდისა და ლოცვის მეშვეობით. თუმცა დღეს, როცა 
სამყარო სწრაფ ცვლილებებს განციდის და მოცულია 
მღელვარებით რწმენისთვის დიდი მნიშვნელობის მქო-

ნე საკითხთა გამო, წმიდა პეტრეს ნავის მართვა და სა-
ხარების გამოცხადება მოითხოვს როგორც სულის, ისე 
სხეულის სიმხნევეს. სამწუხაროდ, უკანასკნელ თვეებ-
ში ჩემი სხეული იმდენად დაძაბუნდა, რომ აღარ შემ-
წევს უნარი, კარგად შევასრულო ჩემზე დაკისრებული 
მოვალეობა. 

ამგვარად, ვაცნობიერებ ჩემი ქმედების სერიოზუ-
ლობას, და სრულიად თავისუფლად ვაცხადებ უარს 
რომის ეპისკოპოსის, წმიდა პეტრეს მემკვიდრის თა-
ნამდებობაზე, რომელიც კარდინალებმა 2005 წლის 19 
აპრილს მომანდეს. 2013 წლის 28 თებერვლის 20 სა-
ათიდან რომის ეპისკოპოსის, წმიდა პეტრეს მემკვიდ-
რის პოსტი იქნება ვაკანტური და საჭიროა, კომპეტენ-
ტურმა პირებმა მოიწვიონ კონკლავი ახალი უმაღლესი 
პონტიფექსის ასარჩევად. 

ძვირფასო ძმებო, გულითად მადლობას გიხდით 
სიყვარულისა და შრომისთვის, რომელიც ჩააქსოვეთ 
ჩემთან ერთად ჩემი მსახურების შესამსუბუქებლად 
და გთხოვთ ყველა ჩემი ნაკლის მიტევებას. შევავედ-
როთ წმიდა ეკლესია უზენაეს მოძღვარს, უფალ იესო 
ქრისტეს, და შევთხოვოთ მის წმიდა დედას, მარიამს, 
დედობრივი სიკეთით შეეწიოს კარდინალებს ახალი პა-
პის არჩევისას.

ხოლო მე მომავალშიც ვისურვებ, მთელი გულით 
ვემსახურო, ლოცვის მეშვეობით, ღვთის წმიდა ეკლე-
სიას.

ბენედიქტე XVI
ვატიკანი, 

2013 წლის 10 თებერვალი

აღარ არის საკმარისი 
პეტრესეული მისიის 
სათანადოდ შესასრუ-
ლებლად.” ბენედიქტე 
XVI-მ გააკეთა არჩევანი 
ღვთის წინაშე, იმის შეგ-
ნებით, რომ მხოლოდ 
ღმერთი წარმართავს 
ისტორიას და, სიცოცხ-
ლის დასასრულს, მხო-
ლოდ მის წინაშე ვართ 
პასუხისმგებელნი ჩვენს 
გადაწყვეტილებებზე. 
პაპმა გააკეთა არჩევანი 
საყოველთაო ეკლესიის 
სიყვარულით და ეკლე-
სიის სასიკეთოდ, მთე-
ლი პასუხისმგებლობით 
მისიაზე, რომელიც მას 
ღმერთმა მიანდო და 
მომავლისკენ მიპყრო-
ბილი მზერით.

მინდა დიდი და გულ-
წრფელი მადლობა გა-
დავუხადო ბენედიქტე 
XVI-ს, რომელმაც ძლი-
ერად შეგვძრა ამ ნიშ-
ნით; ის დროის იმ დიად 
ნიშანთა შორის მოექცე-
ვა, რომლებიც ჩვენმა 
ეკლესიამ უნდა წაიკით-
ხოს სიცოცხლის სიტყ-
ვის შუქზე, რომელიც უფლის წყალობით არ გვაკლია. 
მადლობა მინდა ვუთხრა პაპს, რადგანაც მან შეგვახ-
სენა, რომ ჩვენ ვართ ქმნილებები შემოქმედის წინა-
შე, მოწყვლადები და მუდამ გზაში მყოფნი. და, როცა 
ასაკისა და დაუძლურების მიზეზით, გზის დაძლევა 
გვიჭირს, სწორია ეკლესიის მართვის მინდობა მისთ-
ვის, ვინც მეტ სულიერ და ფიზიკურ ძალებს ფლობს. 
ამ ჟესტს მე განვიხილავ, როგორც ძლიერ ქადაგებას 
თავისუფლებაზე (რამდენი თავისუფლებაა ამ გადაწ-
ყვეტილებაში) და სიმდაბლეზე (რამდენ სასულიერო 
პირს, პოლიტიკოსს, საწარმოს ხელმძღვანელს არ ეს-
მის თუ როდის არის საჭირო უკან დახევა და დაკა-
ვებული თანამდებობის განთავისუფლება, საკუთარი 
შეუცვლელობის შესახებ ფიქრის გარეშე).

ამ დღეებში ხშირად ვფიქრობ წმიდა მამასთან ჩემ 
შეხვედრაზე, რომელიც რამდენიმე წლის წინ შედგა. 
რაოდენ სასიხარულო და გასაკვირი იყო აღმოჩენა, 
რომ საჯარო შეხვედრებით შექმნილი ცივი პიროვ-
ნების შთაბეჭდილების მიღმა თბილი, მშობლიური, 

გულუხვი და ყურადღე-
ბიანი ადამიანი იდგა. 
დარწმუნებული ვარ, 
სწორედ ამ ფაქიზმა და 
სიყვარულით აღსავსე 
სულმა მიაღებინა პაპს 
ეს გადაწყვეტილება.

არ ვიცი, ვინ იქნება 
შემდეგი პაპი. პროგნო-
ზების კეთება ამ დღეებ-
ში კომიკურიც კია. თუმ-
ცა, ვიცი, რომ წმიდა 
პეტრეს ნავი იმართება 
უფლის სულიწმიდის 
მიერ, რომელიც თავის 
ნათელსა და ჩვენთან 
და ჩვენთვის ყოფნას არ 
მოგვაკლებს. მსოფლი-
ოში გაფანტულ მრავალ 
ადგილობრივ ეკლესიას 
თუ გადავხედავთ, ვიგ-
რძნობთ, როგორ დაუ-
არა მათ ჟრუანტელმა 
პაპის ამ ჟესტის წყალო-
ბით. შესაძლოა, უფალს 
სურდა, შეეხსენებინა 
ჩვენთვის ჩვენი, რო-
გორც მორწმუნეების, 
პ ა ს უ ხ ი ს მ გ ე ბ ლ ო ბ ა , 
სერიოზულად მოვე-
კიდოთ ჩვენდამი მონ-
დობილ მსახურებას, 

გავთავისუფლდეთ ნალექისგან, რომელსაც შეუძლია 
ჩვენი სულიერი ცხოვრების წახდენა, სიხალასითა და 
მზადყოფნით შევცვალოთ ჩვენი ცხოვრების წესი და 
ტრადიცია, როდესაც ვხედავთ, რომ ის მოძველდა; 
იმის შეგნებით, რომ დასასრულს, როცა დაგვესმება 
შეკითხვა იმედზე, რომელიც ჩვენს გულებში სუფევს, 
მშვიდად ვთქვათ: “უბრალო მონები ვართ, რადგან გა-
ვაკეთეთ ის, რაც უნდა გაგვეკეთებინა”!

თითქმის ზუსტად შეიძლება ითქვას, რომ აღდგო-
მის მომავალი დღესასწაულისთვის კათოლიკე ეკლე-
სიას ახალი მწყემსი ეყოლება. ახლა ყველანი პასუხის-
მგებელნი ვართ, მოვიხმოთ სულიწმიდა მათზე, ვინც 
კონკლავში მიიღებს მონაწილეობას.

უფალმა დაგვლოცოს! 

ამიერკავკასიაში ლათინური წესის კათოლიკეთა 
სამოციქულო ადმინისტრატორი

ეპისკოპოსი ჯუზეპე პაზოტო

ნათელი, შესაძლო, ნამდვილი ნიშნები
ნამდვილად ლამაზია საქართველოში ლათინური წე-

სის კათოლიკე ეკლესიის 2013 წლის კალენდარი, რომე-
ლიც ჩვენს სახლსაც ამშვენებს და რწმენის წელიწადში 
თანაზიარებაში გვამყოფებს მთელ კათოლიკე ეკლე-
სიასთან, რომელიც წელს საზეიმოდ აღნიშნავს ვატი-
კანის II კრების გახსნიდან 50-ე წლისთავს! კალენდარს 
ლამაზი ფოტოები ამშვენებს: იმისათვის, რომ კალენდ-
რის ფურცლებზე მოხვდე, სულაც არ არის აუცილებელი 
ცნობადი სახე იყო; საკმარისია ადამიანთა მზერა, ცხოვ-
რებისეული სიტუაციები,… მორწმუნეებით სავსე ტაძ-
რების ცოცხალი და ლამაზი სურათები; ამ კალენდარზე 
მოთავსებულია ერთი ძველი (დაახლოებით საუკუნის 
წინანდელი) სურათი, რომელზედაც, ღვთისმშობლის სა-
ხესთან ერთად, აღბეჭდილია უდეს კათოლიკური ეკლე-
სია, რომელიც მაღალი მთების ფონზე, სახლებს შორის 
წამომართულა. სურათი თებერვლის თვეს ამშვენებს, 
თვეს, რომელიც ასევე შეგვახსენებს, რომ ამ ბოლო ხა-
ნებში ეს ფოტო მრავალჯერ იქნა გამოქვეყნებული ჟურ-
ნალ-გაზეთებში; თვეს, 
რომელიც გვახსენებს, 
რომ “ვიღაცამ” ისურვა 
(თებერვალი ასევე შეგ-
ვახსენებს, რომ დიდმარ-
ხვა იწყება 13 რიცხვში, 
სნეულთა დღე აღინიშ-
ნება 11-ში, ბერმონაზონ-
თა დღე – 2-ში) დაიწყოს 
უდეს ეკლესიის გარეგნუ-
ლი მხარის გადაკეთება, 
რაც თითქმის სრულიად 
წაშლის კათოლიკეთა ის-
ტორიის კვალს, რომელიც 
მის “კათოლიკურ იერსა-
ხეშია” შემონახული; საინ-
ტერესოა უდეს ეკლესიის 
ისტორიის მოსმენა (თუკი 
ამის სურვილი ექნებათ, 
სრულიად ცალსახად და 
განუსჯელად) იმ ადა-
მიანთა პირიდან, რომლე-
ბიც ჯერ კიდევ ცოცხალი 
მოწმენი არიან იმისა, თუ 
როგორ და ვის მიერ იგე-
ბოდა ეს ეკლესია უდეში. 
ასევე საინტერესოა მისი 
უახლესი ისტორია, თუ 
როგორ იკრიბებოდნენ 

სოფლის ხანდაზმული კათოლიკე ქალბატონები, – და 
არა მარტო ისინი, – და ლოცულობდნენ ეკლესიის მარც-
ხენა ფრთაში, იქ, სადაც ერთად იყო მოგროვილი წმინ-
დანთა ქანდაკებები (საინტერესოა, ამჟამად სად არის 
ეს ქანდაკებები?), მართლმადიდებლები კი ლოცულობ-
დნენ ეკლესიის ცენტრში; როდესაც საქართველოში 
წმიდა საყდრის პირველმა ნუნცმა შეიტყო, რომ უდეს 
კათოლიკეებმა ძალით მოიპოვეს ეკლესიის ჭიშკრის 
გასაღებები და ხელახლა დაესაკუთრენ სხვების მიერ 
უკანონოდ წართმეულ ეკლესიას, კათოლიკე მოძღვარს, 
რომელიც კმაყოფილი ატარებდა “ბრძოლით მოპოვე-
ბულ” ეკლესიის გასაღებს, ასე განუცხადა: “უკან დაუბ-
რუნეთ, რადგანაც ასე არ უნდა მოვიქცეთ!” მორჩილმა 
მღვდელმა უკან დააბრუნა გასაღები და კათოლიკეები 
კვლავ ეკლესიის გარეშე დარჩნენ; სხვებმა ამით ისარ-
გებლეს და ახლაც სარგებლობენ! დღესაც ძნელი გასა-
გებია ნუნცის მაშინდელი გადაწყვეტილება. ცხადია, ამ 
გადაწყვეტილებით მას არ სურდა ხაზი გადაესვა ამ ეკ-

ლესიის ისტორიისთვის, 
ან იმის თქმა, რომ კათო-
ლიკეებმა თავად მიხედეთ 
თქვენს თავსო, ან მართლ-
მადიდებლები გახდითო. 
ეს ჟესტი, ერთი მხრივ, 
მკაფიო პასუხი იყო იმი-
სა, თუ როგორ აპირებდა 
კათოლიკე ეკლესია წარ-
თმეული ტაძრების გამო 
შექმნილი პრობლემების 
მოგვარებას, და როგო-
რი იქნებოდა მისი დამო-
კიდებულება კათოლიკე 
მორწმუნეების, სოფლის 
ხელმძღვანელობისა თუ 
საქართველოში მართლ-
მადიდებელი ეკლესიის 
პასუხისმგებელი პირე-
ბისადმი. მეორე მხრივ, 
რა “მკაფიო ნიშანი” შე-
ინიშნება დღეს კათოლი-
კური ეკლესიისა და მისი 
მორწმუნეების მიმართ? 
რა თქმა უნდა, “მკაფიო 
ნიშნები” შეიმჩნევა, მაგ-
რამ ამ ნიშნების მიღება 
ნამდვილად გაუჭირდება 
კათოლიკე მორწმუნეს 

და კათოლიკე ეკლესიას საქართველოში. გავიხსენოთ 
თუნდაც გორის კათოლიკური ეკლესია, მთლიანად სახე-
შეცვლილი; კათოლიკეებს, – და არა მხოლოდ მათ, – არ 
სურთ, რომ იგივე ბედი გაიზიაროს უდეს ეკლესიამაც. 
გავიხსენოთ ანტიკათოლიკური პროპაგანდა გადანათვ-
ლის თაობაზე. საბედნიეროდ, კულტურის სამინისტროს 
მხრიდან რაღაც “მკაფიო ნიშანი” უკვე შეინიშნება; მაგ-
რამ ეს ჯერ კიდევ არ არის საკმარისი იმისათვის, რომ 
სამართლიან გადაწყვეტილებამდე მივიდეთ, რომელსაც 
უკვე ვეღარავინ უგულებელყოფს; კიდევ სხვა მკაფიო 
ნიშნები უნდა წამოვიდეს და არა მარტო კათოლიკე ეკ-
ლესიის მხრიდან! 

მკაფიო ნიშნები უნდა არსებობდეს ეროვნულ და საერ-
თაშორისო პოლიტიკაშიც; მოგიყვანთ ერთ პატარა ეპი-
ზოდს: სტრასბურგში, ევროსაბჭოს შეხვედრაზე, განსა-
ხილველად წარმოდგენილი იყო თემა: “საქართველო და 
რუსეთი: ომისა და კონფლიქტის გამო დაზარალებული 
რეგიონის ჰუმანიტარული მდგომარეობა”; ერთმა შვედ-
მა ქალბატონმა მშვენიერი მოხსენება მოამზადა; მანვე 
მოითხოვა, რომ მხარეებს, – გადაწყვეტილების მიღე-
ბის მოლოდინში, – ეზრუნათ კონფლიქტური რეგიონის 
სკოლებში, საავადმყოფოებში, სახლებში..., – ბავშვთა 
მდგომარეობის გაუმჯობესებაზე. მოკლედ, ეს სრულიად 
რეალისტური ხედვა იყო. ქალბატონი ნამყოფი იყო ამ 
მხარეში, მან მოინახულა გორთან ახლოს მდებარე, 2008 
წლის ომის შედეგად განადგურებული სოფლები; კარგად 
იცოდა, რომ ქართველ დევნილებს თავიანთ სახლებში 
დაბრუნება არ შეეძლოთ, რადგან იქ ოსი ჯარისკაცები 
ცხოვრობდნენ, რომლებიც რუსებთან მეგობრობდნენ და 
რომლებმაც ქართველი ეროვნების ადამიანები თავიან-
თი საცხოვრებლებიდან გამოაძევეს. საშინელი სენია ნა-
ციონალიზმი, რომელიც დედამიწას ეროვნულობისა თუ 
ეთნიკურობის ეკლიანი სამანით საზღვრავს. დისკუსიაში 
რუსი დეპუტატი კალაშნიკოვიც მონაწილეობდა. “მისი 
მოგვარის, კალაშნიკოვის ავტომატი მასთან შედარებით 
რბილი სალამურია”, – აღნიშნა ვიღაცამ. რუსი დეპუ-
ტატის ნათქვამის აზრი მოკლედ შეიძლება ასე გადმოვ-
ცეთ: “ქართველები? ჭირსაც წაუღია მაგათი თავი; ისინი 
დამარცხდნენ, ახლა რაღა უნდათ?” ქართველებმაც არ 
დააყოვნეს და (ლამის) იგივე ტონით უპასუხეს (თუმცა, 
ძნელია კალაშნიკოვს შეედარო). აი, როგორი კომენტარი 
გააკეთა ერთ-ერთმა ჟურნალისტმა, როდესაც ეს ჩართვა 
მოისმინა: “რუსებისა და ქართველების საურთიერთობო 
ენა გაუგებარია, მას ვერ გადათარგმნი. ეს ომით დაჭრი-
ლი პოლიტიკის ენაა, ომით, რომელიც ახლა უკვე სიტყ-
ვიერად გრძელდება. უნდა შეიცვალოს საურთიერთო ენა 
და მიმართონ საყოველთაო ენას, რომელიც იბადება იმ 
ხალხის თანაგრძნობიდან, ვინც ყველაფერი დაკარგა. ამ 
ენის გარეშე, აზრი არა აქვს თვით ყველაზე დახვეწილ 
დიპლომატიურ და პოლიტიკურ ენას. თუკი თავმდაბლო-
ბას გამოვხატავთ ტანჯული კაცობრიობის წინაშე (სწო-
რედ ეს არის კაცობრიობის მოვალეობის აზრი და უფლე-

ბა), იმ მინიმუმს გავაკეთებთ, რის გარეშეც ადამიანები 
ვერ იარსებებენ, მაგრამ დღეს მაქსიმუმია საჭირო იმი-
სათვის, რომ ცხოვრების ისეთი პირობები შეიქმნას, რაც 
ყველანაირ კონსტრუქციულ დიალოგს შეუწყობს ხელს. 
მოკლედ, პოლიტიკამ უნდა აიღოს ჰუმანიტარული მოვა-
ლეობა; ეს გადაარჩენს არა მხოლოდ ადამიანებს, არამედ 
თავად პოლიტიკასაც, ცხადია, თუ იგი ქედს მოიხრის 
ცალკეული ადამიანის წინაშე და ყველაფრის ცენტრში 
დააყენებს მას. სწორედ ამიტომ უნდა მივიღოთ შვედი 
მომხსენებლის მარტივი თხოვნა: “ეს სულაც არ არის 
უტოპია, ეს რეალობის სიბრძნეა!”. 

ყველაფერი უნდა გაკეთდეს იმისათვის, რომ დას-
რულდეს ამ ქვეყანაში აშკარა ინსტიტუციური დაპირის-
პირებები: მთავრობა პრეზიდენტის წინააღმდეგ, პრეზი-
დენტი – მთავრობის...; ყველაფერი ეს დემოკრატიის, ამ 
ქვეყნის სიმშვიდისა და განვითარების ხარჯზე ხდება; 
ნუთუ პრიორიტეტულად უნდა იქცეს საკითხი იმის შე-
სახებ, დარჩება პარლამენტი ქუთაისში, თუ ისევ თბი-
ლისს დაუბრუნდება?

ნიშნები არა მხოლოდ მკაფიო, არამედ რეალური და 
ნამდვილი უნდა იყოს. პაპი ბენედიქტე XVI-ე 2013 წლის 
დიდმარხვის მიმართვაში წერს: “ვერასოდეს შევძლებთ, 
ან უბრალოდ, ვერ დავუპირისპირდებით რწმენას და 
სიყვარულს”. ეს ორი თეოლოგიური თვისება მჭიდროდ 
არის ერთმანეთთან დაკავშირებული და გზასაცდენაა 
მათ შორის კონტრასტის დანახვა, ან მათი ერთმანეთის-
გან განცალკევება. ერთი მხრივ, მიუღებელია ისეთი ქმე-
დება, როცა ძლიერი აქცენტი კეთდება რწმენის პრიორი-
ტეტზე და იქვე კნინდება კონკრეტული საქველმოქმედო 
საქმეები და მცირდება ამ ჰუმანიტარიზმის ხასიათი. მე-
ორე მხრივ, ასევე მიუღებელია, იმდენად ზედმეტი უპი-
რატესობა მივანიჭოთ საქველმოქმედო საქმიანობას, 
რომ ის რწმენის შემცვლელად ჩავთვალოთ. ჯანსაღი სუ-
ლიერი ცხოვრებისათვის საჭიროა გავექცეთ როგორც 
ფიდეიზმს (მოძღვრება, რომელიც რელიგიას, რწმენას 
ანიჭებს უპირატესობას, მეცნიერულ ცოდნასთან შე-
დარებით), ასევე აქტივიზმს. “რწმენა საქმეების გარეშე 
ისეთივეა, როგორც ხე ნაყოფის გარეშე”, ამიტომ რწმე-
ნა და ქველმოქმედება “ერთმანეთზეა გადაჯაჭვული”. 
რწმენის ნამდვილი ნაყოფი ღვთისა და მოყვასისადმი 
სიყვარულია”. “დიდმარხვა, ქრისტიანისთვის ჩვეული 
მითითებებით, გვიხმობს, რომ წმიდა საიდუმლოებებში 
მონაწილეობით და ღვთის სიტყვის გულისხმიერი და 
ხანგრძლივი მოსმენის გზით, ვასაზრდოოთ რწმენა და, 
ამავე დროს, გავიზარდოთ ქველ საქმეებში, ღვთისა და 
მოყვასისადმი სიყვარულში, მარხვის, მონანიებისა და 
გულმოწყალების კონკრეტული ჟესტებით”. 

ნაყოფიერად გავიაროთ 2013 წლის სააღდგომო პერი-
ოდი და მხურვალედ ვილოცოთ ახალი პაპისთვის, რო-
მელსაც მალე აირჩევენ.

მამა გაბრიელე ბრაგანტინი

საეკლესიო იერარქები უწმიდესი პაპის შესახებ

ქრისტიანთა ერთობის პონტიფიკალური საბჭოს 
თავმჯდომარე კარდინალი კურტ კოხი: “უწმიდეს-
მა პაპმა ძალზე ბევრი რამ მოასწრო ამ რვა წლის განმავ-
ლობაში. ეკუმენური დიალოგი, რომელიც საგრძნობლად 
უფრო ღია გახდა მისი მოსაყდრეობის დროს და რომელიც 
ასე ძვირფასია მისთვის, გაგრძელდება. სხვა კონფესიების 
წარმომადგენლები გაგებით შეხვდნენ ცნობას ბენედიქტე 
XVI-ის გადადგომის შესახებ და მადლიერებას გამოხატავენ 
მისი ღვაწლისთვის ინტერკონფესიური დიალოგის განვი-
თარებაში”.

კორეის ეპისკოპოსთა კონფერენციის თავმჯდომა-
რე, ეპისკოპოსი პიტერ კან უ-ილი: “მან თავი მიუძღვნა 
ეკლესიის მსახურებას, ბევრი იღვაწა ახლო აღმოსავლეთსა 
და აფრიკაში მშვიდობის დამყარებისათვის. ეს არის პაპი, 
რომელიც მზადაა დიალოგისთვის მთელ მსოფლიოსთან. 
განსაკუთრებულ მადლობას ვუხდით ჩვენს ჩრდილო კო-
რეელ ძმებზე ზრუნვისთვის. ჩვენ ვლოცულობთ მისთვის 
და გვინდა შევახსენოთ, რომ ჩვენი საყვარელი მოძღვარია”.

ევროპის ეპისკოპოსთა კონფერენციების საბჭოს 
წერილში ნათქვამია: “მადლობას გიძღვნით თქვენი გუ-
ლუხვი მოძღვრობისთვის, თქვენი ეპისტოლეებისთვის, 
თქვენი ზრუნვისთვის, რომელიც ამ წლების მანძილზე არ 
მოგვკლებია; გმადლობთ თქვენი დიდი რწმენისთვის, მოწ-
მეობისთვის და იმ დიდი სიყვარულისთვის, რომელსაც ყო-
ველთვის ავლენდით ეკლესიის მიმართ. იმედი გვაქვს, შევ-
ძლებთ ეკლესიის მსახურებას იმ რწმენითა და მონდომებით, 
როგორიც თქვენ გვაჩვენეთ და გვასწავლეთ”. 

პატრიარქი ბართლომე I: 
“პაპი ბენედიქტე XVI, თავისი 
სიბრძნითა და გამოცდილე-
ბით, კიდევ ბევრ რამეს შეს-
ძენდა ეკლესიასა და მსოფ-
ლიოს. მან წარუშლელი კვალი 
დატოვა კათოლიკე ეკლესიის 
ცხოვრებასა და ისტორიაში, 
– არა მხოლოდ თავისი ხან-

მოკლე მოსაყდრეობის დროს, არამედ თავისი ხანგრძლივი 
საღმრთისმეტყველო მოღვაწეობითაც. ჩვენ, მართლმადი-
დებლები, მასში ჩვენი ეკლესიის მეგობარს, ერთობის ერთ-
გულ მსახურს ვხედავთ”.

კულტურის პონტიფიკალური საბჭოს თავმჯდომა-
რე ჯანფრანკო რავაზი: “ბენედიქტე XVI-ის მოსაყდრე-
ობა ძალზე ნაყოფიერი იყო ათეისტებთან, კულტურისა და 
ხელოვნების წარმომადგენლებთან და მეცნიერებთან დი-
ალოგის განვითარებისათვის. უწმიდესი პაპის ინიციატივა 
იყო “წარმართთა მეტოქი” – მორწმუნეთა და არამორწ-
მუნეთა შეხვედრების ადგილი ევროპის სხვადასხვა ქალა-
ქებში; ბოლო რვა წლის მანძილზე ვნახეთ ბევრი მაგალითი 
იმისა, რომ ეკლესია არა მხოლოდ ჭეშმარიტებას, არამედ 
მშვენიერებასაც მიაპყრობს მზერას; და ბოლოს, უწმიდესი 
პაპის ღვაწლით, ახალ საფეხურზე გადავიდა რწმენასა და 
გონებას შორის დიალოგი”. 

ეკლესიათა მსოფლიო საბჭოს გენერალური მდივა-
ნი ოლავ ფიკსე ტვეიტი: “პატივი უნდა ვცეთ ბენედიქტე 
XVI-ის ამ გადაწყვეტილებას. აღფრთოვანებული ვარ ეკლე-
სიისადმი მისი სიყვარულის ძალით, მისი პასუხისმგებლო-
ბით, რომლითაც ეკუმენურ მოძრაობას მიუდგა”.

ანგლიკანური ეკლესიის 
მეთაური, კენტერბერის 
მთავარეპისკოპოსი ჯასტინ 
უელბი:
“ბენედიქტე XVI საოცარი გამჭ-
რიახობით საზღვრავდა თანამედ-
როვეობის პრობლემებს და მათი 
გადაჭრის გზებს გვიხსნიდა. ჩვენ 
ვაცნობიერებთ მისი მოწმეობის 
მნიშვნელობას და ლოცვით ვუერ-
თდებით ჩვენს დებსა და ძმებს 
– კათოლიკეებს. ვილოცოთ, რომ 
უფალმა ჯანმრთელობა და სიმშვი-
დე მიმადლოს მას”. 

მოსკოვის საპატრიარქოს საგარეო ურთიერთობა-
თა განყოფილების თავმჯდომარე, მიტროპოლიტი 
ილარიონი: “იგი დიდი ღმრთისმეტყველია, კარგად იც-
ნობს მართლმადიდებელი ეკლესიის ტრადიციას და საოც-
რად ტაქტიანია, ამიტომ შეუძლია, სათანადო დონეზე 
წარმართოს დიალოგი მართლმადიდებელ ეკლესიებთან. 
მასმედიაში ხშირად აკრიტიკებენ ტრადიციონალიზმისა და 
კონსერვატიზმისთვის, მაგრამ სწორედ ამისთვის აფასებს 
მას მილიონობით ქრისტიანი, კათოლიკეები და სხვა კონ-
ფესიათა წარმომადგენლები, – ყველა, ვინც ტრადიციულ 
ქრისტიანულ ღირებულებათა შენარჩუნებას ცდილობს”.

ისრაელის აშკენაზთა მთავარი რაბინი იონა მეც-
გერი: “ჯანმრთელობასა და დიდი ხნის სიცოცხლეს ვუ-
სურვებთ. მადლობას ვუხდით მშვიდობის დასამყარებლად 
გაწეული შრომისთვის და ინტერრელიგიური დიალოგის 

ხელშეწყობისათვის; მადლობას ვუხდით იმისთვის, რომ 
იუდეველთა და კათოლიკეთა დიალოგში თავისი წინამორ-
ბედის, იოანე პავლე II-ის სტრატეგიის ერთგული დარჩა; ბე-
ნედიქტე XVI-ს დიდი ღვაწლი მიუძღვის ანტისემიტიზმთან 
ბრძოლაში; მისთვის ყოველთვის ძალზე ახლო იყო ისრაელ-
სა და პალესტინას შორის მშვიდობის დამყარების საკითხი”.

* * *
უწმიდესი პაპი ბენედიქტე XVI თავის მოსაყდრეობას 28 

თებერვალს, საღამოს რვა საათზე დაასრულებს. “საკმაო 
ძალა აღარ მაქვს. დიდხანს ვილოცე და თავისუფალი ნებით 
გადავწყვიტე ასე ეკლესიის კეთილდღეობისთვის. ეკლესია 
ქრისტეს ეკუთვნის და დაუშვებელია, მას ზრუნვა დააკლ-
დეს”, – ასე განმარტავს პონტიფექსი თავის გადაწყვეტი-
ლებას. 

პიტერ ტარკსონი: ეკლესია 
მზადაა არაევროპელი პაპისთვის

“კათოლიკე ეკლესია აზიისა და აფრიკის ქვეყნებ-
ში მტკიცე და ძლიერია. აქ არიან ღირსეული მოძღვრე-
ბი, რომელთაც წარმატებულად შეუძლიათ საეკლესიო 
სტრუქტურების მართვა. მე ვფიქრობ, რომ ეკლესია მზად 
არის არაევროპელი პაპისთვის”, – განაცხადა Associated 
Press-თან საუბრისას სამართლიანობისა და მშვიდობის 
პონტიფიკალური საბჭოს თავმჯდომარემ, კარდინალმა 
პიტერ ტარკსონმა. მასმედიაში გავრცელებულ ცნობას, 
რომ კონკლავის გადაწყვეტილებით იგი თავად შეიძლება 
გახდეს პაპი, განელი კარდინალი ასე გამოეხმაურა: “თუკი 
ამას ღმერთი ინებებს”.

გარდაიცვალა კარდინალი გლემპი
23 იანვარს გარ-

დაიცვალა ვარშავის 
მთავარეპისკოპოსი, 
კარდინალი იუზეფ 
გლემპი. “ყოველთვის 
მორჩილი იყო ღმრთი-
სა, სიყვარულით აღ-
სავსე უფლისა და 
ადამიანის მიმართ. 
ურთულეს ხანაში 
მოუხდა პოლონეთის 

ეკლესიის მართვა და დაბრკოლებათა დაძლევისას სწორედ 
სიყვარულით ხელმძღვანელობდა; ძალზე დიდ გონიერება-
სა და მოთმინებას იჩენდა ურთულეს საკითხთა გადაჭრი-
სას. სიცოცხლის დამლევს დიდი ტანჯვა იგემა, მაგრამ სუ-
ლის სიმხნევე არ დაუკარგავს, სნეულების გამოცდილებაც 
ღმრთის სიყვარულის მოწმეობად აქცია”, – აღნიშნა თავის 
სამძიმარში უწმიდესმა პაპმა ბენედიქტე XVI-მ.

ბერნარ ფელე: “ჩვენ ვერ 
მივაღწიეთ თანხმობას”

პიუს X-ის საძმოს მეთაური ბერნარ ფელე გულისტკი-
ვილს გამოთქვამს იმის გამო, რომ ბენედიქტე XVI-ის მო-

საყდრეობისას ვერ მოხერხდა საძმოსა და წმიდა საყდარს 
შორის თანხმობის მიღწევა.

ლეფევრისტების მეთაურის აზრით, ბენედიქტე XVI-ის 
ყველაზე მნიშვნელოვანი აქტია სამოციქულო ეპისტოლე 
Summorum pontificum. 

შეგახსენებთ, რომ მოლაპარაკებები პიუს X-ის საძმოს 
კათოლიკე ეკლესიის წიაღში დაბრუნების თაობაზე შეჩე-
რებულია, რადგან საძმოს წევრები უარს ამბობენ ვატიკა-
ნის II კრების აქტების მიღებაზე.

მალტის ორდენი 900 წლისაა
900 წლის წინ, 1113 წლის 11 თებერვალს პაპ პასხალის 

II-ის დეკრეტით დაარსდა მალტის ორდენი. მსოფლიოს 
უძველესი რაინდული ორდენის დაარსების წლისთავი სა-
ზეიმოდ აღინიშნა მთავარ კათოლიკურ ტაძარში – წმიდა 
პეტრეს ბაზილიკაში. თავის მიმართვაში უწმიდესმა პაპმა 
მოუწოდა ცერემონიაზე შეკრებილ ორდენის წევრებს, არ 
დაივიწყონ თავისი დანიშნულება და ფესვები და კვლავაც 

გააგრძელონ ღატაკთა და გაჭირვებულთა დახმარება.
დღეისთვის მალტის ორდენი 13 000 წევრს ითვლის. მის 

მუშაობაში მონაწილეობას 80 000 მოხალისე და 25 000 ექი-
მი იღებს.

Femen პარიზის ღმრთისმშობლის 
ტაძარში

სკანდალური Femen თავისებურად გამოეხმაურა უწ-
მიდესი პაპის გადაწყვეტილებას: 12 თებერვალს, დილით, 
მოძრაობის რამდენიმე აქტივისტმა, რომელთაც წელზევით 
მხოლოდ წარწერები “ამშვენებდა” (pope no more, pope 
game over და ა.შ), პარიზის ღმრთისმშობლის ტაძარში მათ-
თვის ჩვეული ეპატაჟური წარმოდგენა გამართეს. დაცვის 
სამსახურის თანამშრომლებმა აქციის მონაწილეები ტაძ-
რიდან გააძევეს. “ჩვენ მოვაწყვეთ ეს წარმოდგენა, რათა 
გვეზეიმა პაპის გადადგომა ორშაბათს და ერთსქესიანი 
ქორწინების შესახებ კანონის მიღება – სამშაბათს”, – აცხა-
დებს ერთი აქტივისტი. “მინდა, რომ პაპად ქალი აირჩიონ”, 
– ამატებს მეორე.

მოამზადა რუსუდან ავალიშვილმა

ვატიკანის II კრების 50 წლის იუბილე

დიდი ისტორიული მოვლენის კვალდაკვალ
შეხვედრა ვატიკანის II მსოფლიო კრების 
უშუალო მონაწილესთან

2012 წლის 11 ოქტომბერს რომის კათოლიკე ეკლესიამ საზეიმოდ აღნიშნა 
ვატიკანის II მსოფლიო კრების გახსნის ნახევარსაუკუნოვანი ისტორია. ვატი-
კანის მეორე მსოფლიო კრება 1962 წელს მოიწვია პაპმა იოანე XXIII-მ, კრების 
მსვლელობამ ინტერვალებით 1965 წლამდე გასტანა და უკვე პაპ პავლე VI-ის 
პონტიფიკატობის დროს დასრულდა. ამ ღირსშესანიშნავ მოვლენას საქართ-
ველოში მოქმედი ლათინური წესის სამოციქულო ადმინისტრაცია, საკრებუ-
ლოები, სულხან-საბა ორბელიანის სასწავლო უნივერსიტეტი და ჟურნალი 
“საბა” ფართოდ გამოეხმაურენ. ამ იუბილეს ეგიდით, კათოლიკური ეკლესიისა 
და სულხან-საბა ორბელიანის სასწავლო უნივერსიტეტის მოწვევით, თბილისს 
სტუმრობდა ვატიკანის II კრების უშუალო მონაწილე, იტალიელი ეპისკოპოსი, 
მეუფე ლუიჯი ბეტაცი.

2013 წლის 6 თებერვალს, საქართველოს პარლამენტის 
ეროვნულ ბიბლიოთეკაში თბილისის საზოგადოებას საშუ-
ალება მიეცა, პირადად შეხვედროდა მხცოვან ეპისკოპოსს და 
ისტორიული კრების უშუალო მონაწილისგან (უშუალო მონა-
წილეთაგან კი დღეისათვის, სამწუხაროდ, მხოლოდ სამი ეპის-
კოპოსია ცოცხალი) მოესმინათ შთაბეჭდილებები იმ საეკლე-
სიო კრების შესახებ, რომელმაც საფუძვლიანად შეცვალა და 
განაახლა კათოლიკე ეკლესია.

შეხვედრა-სემინარი გახსნა ამიერკავკასიის ლათინური წე-
სის კათოლიკური ეკლესიის სამოციქულო ადმინისტრატორმა, 
ეპისკოპოსმა ჯუზეპე პაზოტომ, რომელმაც, მცირე შესავლის 
შემდეგ, სიტყვა გადასცა მაღალყოვლადუსამღვდელოეს სტუ-
მარს, მეუფე ლუიჯი ბეტაცის.

1962 წლისთვის მეუფე ლუიჯი ბეტაცი მწყემსმთავრობი-
სათვის სრულიად ახალგაზრდა, 40 წლის ეპისკოპოსი გახლ-
დათ. მას პატივი ჰქონდა მონაწილეობა მიეღო ვატიკანის II 
კრების მუშაობაში.

მეუფე ლუიჯიმ მოკლედ გაიხსენა კრების მოწვევის წინა-
პირობა და დამსწრეთ შეახსენა დიდი პაპის, იოანე XXIII-ის 
ღვაწლის შესახებ. “თუ პირველი შვიდი მსოფლიო საეკლესიო 
კრება ეხებოდა მხოლოდ დოგმატურ საკითხებს, ვატიკანის II 

კრება მიეძღვნა პასტორალურ პრობლემებს. ეს იყო პირველი 
შემთხვევა ქრისტიანული ეკლესიის ისტორიაში, როცა ეკლე-
სიამ მოიხედა საზოგადოებისაკენ, ხალხისაკენ”. შემდგომ მე-
უფე ბეტაციმ ვრცლად ისაუბრა ვატიკანის II კრებაზე მიღებუ-
ლი ოთხი კონსტიტუციის მნიშვნელობის შესახებ, რომელმაც 
კათოლიკე ეკლესიის განახლებას და ხალხთან კიდევ უფრო 
დაახლოებას შეუწყო ხელი. ამ კრებაზე დადგინდა, რომ მსა-
ხურება მრევლის მშობლიურ ენებზე უნდა წარმართულიყო, 
ხოლო სოციალური დოქტრინის განხორციელება გახდა პრი-
ორიტეტი. ხაზი გაესვა შემდეგ საკითხებს: ეკლესიის შინაგანი 
განახლება, ეკლესიის მისიის, როგორც ქრისტეს უწყების, გა-
ნახლება და ეკლესიის როლი და პასუხისმგებლობა ამქვეყნად.

“მე ახალგაზრდა ვარ, რადგან მუდამ ვიცვლები”, – განაც-
ხადა 90 წლის ეპისკოპოსმა, რომელიც მართლაც საკმაოდ 
ენერგიულად და მხნედ გამოიყურება, და ამით პარალელი 
გაავლო ვატიკანის კრების ამოსავალ პრინციპთან, რომელიც 
ეკლესიის მუდმივ განახლებას გულისხმობს. “ჩემს გამოსვლას 
დავასრულებ ერთი ანდაზის სიტყვებით, განაცხადა შემდგომ 
ეპისკოპოსმა, როცა ვინმეს საჩვენებელ თითს მიუშვერ გან-
კითხვის მიზნით, გახსოვდეს, რომ ამ დროს სამი თითი შენსკენ 
არის მოშვერილი, ხოლო ერთი მიმართულია ზეცისკენ.”

მოხსენების დასრულების შემდგომ, მეუფე ბეტაციმ უპასუ-
ხა დამსწრეთა შეკითხვებს. პირველი კითხვა საქართველოში 
იტალიის რესპუბლიკის ელჩმა დასვა, თანამედროვე სამყარო-
ში გაეროს მისიის, როლისა და პერსპექტივის შესახებ, რაზეც 
ეპისკოპოსმა საკმაოდ ვრცელი, ამომწურავი და რეალისტური 
პასუხი გასცა. “რელიგიური ნიშნით წარსულში ყოველთვის 
იყო დაპირისპირებები, კათოლიკეები უპირისპირდებოდნენ 
მართლმადიდებლებს, პროტესტანტები კათოლიკეებს, ევრო-
პაში 30 წელი გრძელდებოდა პროტესტანტებსა და კათოლი-
კეებს შორის ომი. ვატიკანის II კრებამ ბოლო მოუღო განხეთ-
ქილებას ქრისტიანულ ეკლესიებს შორის. მომავალში ალბათ 
მოხდება მსოფლიოს სახელმწიფოებს შორის მეტი დაახლო-
ება. გაერო ამ პროცესში დიდ როლს ვერ ითამაშებს, თუ იქნე-
ბა ასე არადემოკრატიული. არ არის სწორი, რომ მსოფლიოს 
ბედს რამდენიმე ქვეყანა წყვეტს, რომ გაეროში მხოლოდ ხუთ 

სახელმწიფოს აქვს ვეტოს უფლება. ზესახელმწიფოები თა-
ვის სურვილს ახვევენ მსოფლიოს. ყველა სახელმწიფოს უნდა 
ჰქონდეს ვეტოს გამოყენების უფლება. 1956 წელს, სუეცის 
კონფლიქტის დროს, როცა საფრანგეთსა და ბრიტანეთს სურ-
დათ თავიანთი ჯარების შეყვანა ეგვიპტეში, გაერომ გამოიყე-
ნა თავისი უფლება, შეაჩერა დიდი ქვეყნები და თავისი სამშ-
ვიდობო ძალებით მოახერხა მდგომარეობის განმუხტვა. 

იოანე XXIII გამორჩეული პაპი გახლდათ (მართლაც, საბჭო-
თა პრესაშიც, სადაც კათოლიკური ეკლესიისა და წმინდა საყ-
დრის შესახებ ან ცუდი იწერებოდა, ან არაფერი, იოანე XXIII-ის 
შესახებ შედარებით თბილ ეპითეტებს არ იშურებდნენ, იმდე-
ნად დიდი იყო მისი ღვაწლი მსოფლიოში მშვიდობის შენარჩუ-
ნებაში. – ნ.ბ.).

ვატიკანის II კრების მსვლელობისას, მსოფლიოში წარმოიქ-
მნა დიდი პოლიტიკური კრიზისი, “ცივი ომის” ცხელ წერტი-
ლად აღიარებული კარიბის, იგივე კუბის კრიზისის სახელწო-
დებით რომ არის ცნობილი, როცა ორი ლიდერის, კენედისა და 
ხრუშჩოვის მმართველობის დროს, ატომური ომის გაჩაღების 
საშიშროება ყველაზე რეალური გახდა. კრების მსვლელობის 
დროს, კენედიმ (სხვათა შორის, ჯ. კენედი ერთადერთი კათო-
ლიკე აღმსარებლობის პრეზიდენტი იყო აშშ-ს ისტორიაში. – 
ნ.ბ.) პირადად დაურეკა და საქმის კურსში ჩააყენა იოანე XXIII, 
თუ რა საშიშროების წინაშე იყო მსოფლიო საბჭოთა ატომური 
ამბიციის გამო. მაშინ პაპმა მიმართა “მარადიულ ქალაქს და 
მსოფლიოს” მოწოდებით: “არ გვსურს ომი, ჩვენ გვსურს მშვი-
დობა”. საბედნიეროდ, 1962 წელს ატომური ომის საფრთხე 
აცილებულ იქნა და ამ სიკეთეში, კენედისთან ერთად, იოანე 
XXIII-ის წვლილიც უნდა დავინახოთ. სამწუხაროდ, ასე აღარ 
ხდება ბოლო წლებში. ალბათ, მომავალში შეიარაღებული ძა-
ლები ეყოლება მხოლოდ გაეროს და ამ ძალებს ექნება მსოფ-
ლიო პოლიციის სტატუსი. გაერო შეასრულებს თავის ფუნქ-
ციას, როცა გახდება დემოკრატიული”.

შემდგომი კითხვა აღმოსავლეთისა და დასავლეთის ეკ-
ლესიების ურთიერთობას შეეხო. “მე ძალიან მოხარული და 
ბედნიერი ვარ, რომ ამ დარბაზში ვხედავ ჩვენს ძმებს, მართ-
ლმადიდებლებს, – განაცხადა მეუფე ლუიჯი ბეტაციმ, – შემდ-
გომ გაიხსენა ის ორმხრივი მეგობრული ურთიერთობები, რაც 
აღმოსავლეთისა და დასავლეთის ეკლესიებს შორის ჩამოყა-
ლიბდა ვატიკანის II კრების შემდგომ. შეეხო რა იოანე XXIII-ის 
დიდ გახსნილობას ეკლესიებთან დიალოგის თვალსაზრისით, 
მეუფე ბეტაციმ ხაზი გაუსვა პაპის განვლილ მწყემსმთავრულ 
გზას; იოანე XXIII, სანამ პაპად აირჩევდნენ, იყო კათოლიკური 
ეკლესიის მწყემსმთავარი კონსტანტინოპოლში, შემდეგ მსა-
ხურობდა ბულგარეთსა და საფრანგეთში, იგი კარგად იცნობ-
და სხვადასხვა ეკლესიათა პრობლემებს და კარგად გრძნობ-

და მათთან დიალოგის აუცილებლობას. “1999 წელს პაპმა 
იოანე-პავლე II-მ, გააზრებული ჰქონდა რა მართლმადიდებელ 
ეკლესიასთან დაახლოების მნიშვნელობა, განაცხდა, რომ 
გადახედავდა პაპის უცოდველობის დოგმატსაც. მსოფლიო 
პატრიარქთან ერთობლივი ლოცვის დროს, პაპმა მრწამსი ფი-
ლიოკვეს გარეშე წარმოთქვა. კათოლიკური ეკლესია პრიორი-
ტეტად თვლის მართლმადიდებლებთან ძმურ ურთიერთობას. 
სამწუხაროდ, ზოგი რომის პაპს განიხილავს, როგორც მეფეს, 
ასე იყო წარსულში, მაგრამ დიდი ხანია ასე აღარ არის, კათო-
ლიკური ეკლესია მზად არის დიალოგისათვის. 

მართლმადიდებელთა და კათოლიკეთა მონაწილეობით 
შესაძლო მსოფლიო კრების ჩატარების სავარაუდო პერსპექ-
ტივასთან დაკავშირებით, მეუფე ბეტაციმ განაცხადა, რომ 
კათოლიკე ეკლესია აღმოსავლეთის ეკლესიასთან განხეთქი-
ლების შემდეგ ატარებდა კრებებს, რომელთაც, ძველი ტრა-
დიციისამებრ, უწოდებდა მსოფლიოს; ამ ეტაპზე მართლმა-
დიდებლებთან ერთობლივი კრების ჩატარების პერსპექტივა 
არ არსებობს, რადგან მართლმადიდებელი ეკლესიები არიან 
ავტოკეფალურები და ისინი ერთ მეთაურს არ ემორჩილებიან, 
ამ ავტოკეფალურ ეკლესიებს შორის კი არსებობს განსხვავე-
ბული ხედვები და პოზიციები. ამიტომ ერთობლივ კრებაზე სა-
უბარი ჯერ ძალიან ნაადრევია.

თანამედროვე ეტაპზე, ახალგაზრდების ეკლესიისადმი და-
მოკიდებულების შესახებ დასმულ შეკითხვაზე, მეუფე ლუიჯი 
ბეტაციმ განაცხადა: ცხადია, დიდი განსხვავებაა წინა ეპოქებს, 
თუნდაც ვატიკანის II კრების პერიოდსა და დღევანდელობას 
შორის. დღეს საზოგადოებას მასმედია მართავს, ახალგაზრ-
დებიც, სამწუხაროდ, მთლიანად მასმედიის გავლენის ქვეშ 
არიან. ტელევიზია, ინტერნეტი აყალიბებს მათ ცნობიერებას. 
რაზე კეთდება დღეს აქცენტი? დიდ ხმაურზე. როცა ხე ეცემა, 
ის გამოსცემს დიდ ხმას, და ეს ხმა ფარავს მთელი ტყის ხმას, 
ტყისა, რომელიც იზრდება. მასმედია ცდილობს, მხოლოდ და-
ცემული ხის ხმა წარმოაჩინოს და არა ხმა იმ ტყისა, რომელიც 
იზრდება. ეკლესიამ უნდა შეძლოს, თავისკენ შემოაბრუნოს 
ახალგაზრდობა და დაანახოს, რომ მთავარია არა ხმაური, არა-
მედ ზრდა, განვითარება. 

ვატიკანის II კრების დასრულების შემდეგ, ერთმა ჩემმა 
ნაცნობმა თეოლოგმა ბრძანა: რომ შეაფასო ვატიკანის კრების 
მნიშვნელობა, ამისათვის 50 წელი არის საჭიროო. ნახევარი 
საუკუნე უკვე გავიდა კრების მოწვევიდან, დროა, შევაფასოთ 
ამ კრების მნიშვნელობა, – განაცხადა შეხვედრის დასასრულს 
მეუფე ლუიჯიმ. 

და მართლაც, დადგა დრო, კარგად გავაანალიზოთ ამ მე-
ტად მნიშვნელოვანი, ისტორიული საეკლესიო კრების როლი 
თანამედროვე სამყაროსათვის. შეიძლება, ნახევარი საუკუნის 

შემდეგ, საზოგადოებამ კიდევ მრავალი 
სიკეთე დაინახოს ვატიკანის II კრების 
გადაწყვეტილებებში; ერთი უმთავრესი 
ჭეშმარიტება კი ალბათ ყოველთვის უც-
ვლელი იქნება, მართლაც, მარადიული 
სწრაფვა განახლებისკენ ადამიანებს აძ-
ლევს ენერგიასაც, ძალასაც და სიკეთის 
კეთების სურვილსაც აღუძრავს. ამ განახ-
ლებისა და სიკეთის გარეშე კი რა იქნებო-
და ეს სამყარო. კაცობრიობის მთელი ის-
ტორია ხომ ამის ნათელი დასტურია. 

ნუგზარ ბარდაველიძე

რწმენა და ოჯახი

რწმენა და საქმე 
ჩვენმა უნეტარესმა პაპმა ბენედიქტე მე-16-მ 2013 წელი 

რწმენის წლად გამოაცხადა. რწმენის კარი, რომელსაც ღმერ-
თის საკრებულოში შევყავართ და იქ ყოფნის საშუალებას 
გვაძლევს, ჩვენთვის ყოველთვის ღიაა. ამ ზღურბლზე გადა-
ბიჯება კი ჩვენს გულებში ღვთის სიტყვის დაცვით შეგვიძ-
ლია,  რაც თავისთავად  კეთილი საქმის სურვილს და კეთე-
ბას გულისხმობს. არიან ადამიანები,  რომლებიც თითქოს 
უხმაუროდ  ცხოვრობენ, მაგრამ მათი სიჩუმე და მოკრძალება 
გაცილებით მეტია, ვიდრე ვინმეს  ხმაურიანი ყოფა. ისინი თა-
ვიანთი ყოველდღიური საქმიანობით ამოწმებენ ქრისტიანულ 
ცხოვრებას. და ამას აკეთებენ ზნეობრივი სიკეთის შეგნებით, 
თავისუფალი ნებითა და სინდისით. ვფიქრობ, ოდნავადაც არ 
ვაჭარბებ, როცა ასეთ ადამიანებზე ფიქრისას, თვალწინ ჩვენი 
საკრებულოს წევრი – მშვენიერი ქალბატონი ნანა მიზანდა-
რი მიდგას. იგი სიკეთეს და სიყვარულს, უკვე ათეულ წელზე 
მეტია, დიდი რუდუნებით ემსახურება. მის დანახვაზე ადამი-
ანებს  იმედი ეძლევათ, მადლიერნი არიან, რადგან საკუთარი 
ოჯახის წევრად და მათი პრობლემების გამზიარებლად მიაჩ-
ნიათ. იციან, რომ თუ თავიანთ გასაჭირს ამ ქალბატონს გაან-
დობენ, უსახსროდ და უპოვრად არ დარჩებიან. მათ მოუსმე-
ნენ,  გაუჩნდებათ სითბო და საკვები,  წამალი და ჩასაცმელი  
და, რაც მთავარია, არ მოაკლდებათ  იმედიანი სიტყვა, რომე-
ლიც  არასდროს დაელევა ჭეშმარიტ ქრისტიანს, თუ გულთან 
სხვის გასაჭირს ისე მიიტანს,  როგორც საკუთარს.

ვფიქრობ,  რამდენიმე შეკითხვა სრულად ვერ წარმოაჩენს ამ 
საინტერესო ადამიანის პიროვნებას, მაგრამ მაინც ვეცდები...

რას ნიშნავს თქვენთვის “კარიტასში” მუშაობა და რა შესაძ-
ლებლობებს გაძლევთ იგი მოყვასის დასახმარებლად?

ამ კითხვას “კარიტასის” წესდების მიხედვით ვუპასუხებ. 
მისი მიზანი საქველმოქმედო და გულმოწყალე საქმეთა გან-
ხორციელებაა, რაც ხელს უწყობს ადამიანების სახარებისე-
ული პრინციპებით აღზრდას.  იგი იღვწის  სამართლიანობისა 
და საყოველთაო კეთილდღეობის დასამყარებლად. „კარიტა-
სის” საქმიანობას კეთილი სამარიტელის საქმიანობას შევა-
დარებდი. „კარიტასი” არ არის მხოლოდ ჰუმანიტარული, ან 
რაიმე კონკრეტული საზოგადოებრივი საქმიანობა, იგი  მოყვა-
სისადმი სიყვარულითა და სათნოებით ნაკარნახევი ზრუნვაა.  

   საქართველოში კათოლიკე აღმსარებლობის ქრისტიანე-
ბი ოდითგანვე გამოირჩეოდნენ ქველმოქმედებით, სიკეთის 
უშურველად კეთებით, ღარიბთა და უმწეოთა დახმარებით; 
ბედნიერი ვარ, რომ   ჩემი სამსახური ამ საქმით დაკავების  
საშუალებას მაძლევს. თუმცა მორწმუნე ადამიანს, სადაც არ 
უნდა იყოს იგი,   არ შეუძლია  გაჭირვებულს ხელი არ გაუმარ-
თოს, რადგან იგი ყოველ ღატაკში, ავადმყოფში, პატიმარში 
იესოს ხედავს; მოყვასის სიყვარული ხომ ღვთის სიყვარულია.

ბიბლიაში ნათქვამია: შენმა მარჯვენამ არ უნდა იცოდეს, 
რას აკეთებს შენი მარცხენა...

დახმარება განსაკუთრებულ თავგანწირვას მოითხოვს. 
არის ლამაზი გამოთქმა: “მოწყალება მუხლმოდრეკილმა უნდა 
მიიღო, და  ასევე მუხლმოდრეკილმა უნდა გასცე.”

2013 წელი რწმენის  წლად გამოცხადდა, როგორია მისი 
თქვენეული გაგება, და რა ზრდას მოელით ამ თვალსაზრისით 
საკრებულოს მხრივ?

საბედნიეროდ, ჩემი მშობლებისა და ჩემი თაობის პერიოდის-
გან განსხვავებით, დღეს რწმენის ტაძარი ყველასთვის ღიაა, 

არავის უკრძალავენ წირვა-ლოცვებზე დასწრებას, საუფლო 
დღესასწაულთა საზეიმო აღნიშვნას, ეკლესიურად ცხოვრებას. 
ყველასთვის ხელმისაწვდომია წიგნები წმიდანთა ცხოვრების 
შესახებ. გვყავს მოძღვარი და მონაზვნები, რომელთაც ჩვენი 
სიხარული უხარიათ და ჩვენი პრობლემები აწუხებთ.

17 წლის წინ, როცა ეკლესიის მოძღვართან პირველი ზიარე-
ბისთვის კატეხიზაციის კურსი გავიარე,  ჩემთვის ბევრ რამეს 
მოეფინა ნათელი, ბევრი რამ ვისწავლე და გავაცნობიერე, ახ-
ლაც დიდი ინტერესით ვესწრები  საყოველთაო საშობაო და 
სააღდგომო კატეხიზაციებს.

ბიბლია  მტკიცე რწმენის  უამრავ მაგალითს გვაძლევს. 
იგი   მარადიული ცხოვრების იმედია.  ჩვენი,  როგორც მორწ-
მუნეების საზრდო წირვა-ლოცვაში მონაწილეობა, წმინდა ევ-
ქარისტიის მიღება, კატეხიზაციებში ზრდაა. მინდა გავიხსენო 
ქალბატონ თინა კოკოჩაშვილის წერილი – „ჩვენი გულისტ-
კივილი”, რომელიც ჟურნალ „საბას” 2013 წლის იანვრის ნო-
მერში დაიბეჭდა,  სადაც ავტორი გულისტკივილით აღნიშნავს 
კატეხიზაციის მსმენელთა რიცხვის შემცირებას; მართლაც, 
კატეხიზაციის კურსის გავლის გარეშე, პირველი ზიარება – ეს 
უმნიშვნელოვანესი მომენტი – ქრისტიანისთვის ფორმალურ 
ხასიათს მიიღებს.

რა გამოცდილება მოგცათ „კარიტასში” მუშაობის წლებმა 
და რა სურვილები  და მოლოდინები გაქვთ ახალ 2013 წელს?

ძალზე ხშირად ვხვდები ოჯახებს, რომლებიც განსაკუთ-
რებით მძიმე მდგომარეობაში არიან. მათ შესაძლებლობების  
ფარგლებში ვეხმარებით და არ მტოვებს განცდა…იმისა, დრო-
ულია თუ არა დახმარება?   ხომ არ შეიძლება უფრო მეტი გა-
კეთდეს?  ან უფრო ეფექტურად? და სწორედ მაშინ მაიმედებს 
ღმერთის უსაზღვრო სიკეთის რწმენა, რომ მას ყველა ადამი-
ანი ერთნაირად უყვარს და გასაჭირში არ მიატოვებს.

ახალი წლისთვის  კი  ვისურვებდი ისტორიული სამართლი-
ანობის აღდგენას, რომ საქართველოში მცხოვრებ კათოლი-
კეებს დაგვიბრუნდეს ჩვენს  წინაპართა მიერ აგებული ტაძრები.

ვისურვებ, არავინ იმყოფებოდეს გაჭირვების ზღვარს ქვე-
მოთ და ყველა ადამიანი, რომელიც ღვთის ხატად და მსგავსად 
არის შექმნილი, ღირსეულად ცხოვრობდეს.  ყველა ოჯახს ვუ-
სურვებ მშვიდობას და ისეთ სიყვარულს, როგორც ახალ აღთ-
ქმაშია განმარტებული, რომელიც ყოველივეს იტანს, ყველა-
ფერი სწამს, ყველაფრის სასოება აქვს და ყოველივეს ითმენს. 

ნინო ჟღენტი

ნანა მიზანდარი (მარცხნიდან პირველი)

კათოლიკე ეკლესია თანამედ-
როვე ეპოქაშიც, განსაკუთრებით 
გამორჩეულ დღეებში, თავის მორწ-
მუნეებს ღვთის გულმოწყალების 
განცდის დიდ შესაძლებლობას 
აძლევს. ამ მხრივ, გამონაკლისი 
არც რწმენის წელიწადია, როცა 
ეკლესიის გადაწყვიტილებით მორწ-
მუნეებზე უნდა გაიცეს ეს დიდი 
წყალობა. ჩვენი ეპისკოპოსის ჯუ-
ზეპე პაზოტოს წერილში, რომელიც 
ქრისტე – სამყაროს მეფის დღესას-
წაულზე (25. 11. 2012) იქნა წაკით-
ხული ყველა ჩვენს საკრებულოში, 
საუბარი იყო რწმენის წელიწადზე 
და რაბათის ეკლესია მოხსენი-
ებული იყო, როგორც მომლოც-
ველობისა და ინდულგენციის 
მისაღები ადგილი. წინამდება-
რე სტატიით გვინდა გაგაცნოთ 
რამდენიმე მოსაზრება ინდულ-
გენციის შესახებ; ზოგი მათ-
განი იურიდიულ-კანონიკური 
ხასიათისაა, ზოგიც უფრო 
მაგალითებით გაჯერებული. 
ამით გვინდა, უფრო ნათელი 

წარმოდგენა შეგიქმნათ იმაზე, თუ 
როგორ უნდა გავიადვილოთ რწმე-
ნის წელიწადში სრულყოფილებისა-
კენ მიმავალი რწმენის გზა. ყველა-
სათვის ცნობილია, თუ როგორაა 
დაკნინებული დღევანდელ თაობაში 
თავად ინდულგენციის არსი და მისი 
გაცემის მნიშვნელობა! საქვეყნოდ 
აღიარებულია წარსულში დაშვე-
ბული შეცდომები, რამაც დააკნინა 
ინდულგენციის ჭეშმარიტი არსი. 
თუმცა ბევრი უსამშობლოდ შთე-

ნილი ადამიანივით გრძნობს 
თავს ინდულგენციის წინაშე, 
ან სულაც ფიქრობს, რომ 

ცოდვების აღიარები-
სა და მიტევების 
მიღების შემდეგ, 
ღვთის 

თვალში ყველაფერი წაშლილი და 
დავიწყებულია. რამდენიმე თვით 
ადრე, ვიდრე 2000 წელს საზეიმოდ 
გაიხსნებოდა წმიდა წელიწადი, იოანე 
პავლე II-მ განაცხადა: “ამჟამინდელ 
ეკუმენურ კონტექსტში, ეკლესია 
გრძნობს მოთხოვნილებას, რომ ეს 
ძველთაძველი პრაქტიკა, რომელიც 
ღვთის გულმოწყალების უმნიშვნე-

ლოვანესი გამოხატუ-
ლებაა, კარგად იყოს 

გააზრებული და 
მიღებული”. 

ინდულგენცია: ღვთის გულმოწყალების 
უძვირფასესი საჩუქარი

რაბათი

ინდულგენციის ისტორია
იმისათვის რომ ინდულგენციაზე საუბარი სწორად 

წარიმართოს, პირველ რიგში, უნდა გავიხსენოთ, 
– თუნდაც მოკლედ, – ეკლესიის ცხოვრებაში მონა-
ნიებისა და აღსარების პრაქტიკა: ეპოქიდან ეპოქას 
გადაეცემოდა შემრიგებლობის გარკვეული ფორმა; 
დროთა მსვლელობაში რამდენიმე ტრადიცია და-
იკარგა; ზოგიც შემოინახა, ზოგსაც ახალი დაემატა 
და აღსარების საკრამენტული ტრადიციიდან საინ-
ტერესო ერთობლიობა შეიქმნა. სწორედ ამან წარ-
მოშვა ზოგიერთ ასპექტში გაუგებრობა. ერთ-ერთი 
ასეთია ინდულგენციის ტრადიცია; თუკი ამას და-
ემატება უარყოფითი ასპექტები, – არა მხოლოდ იმ 
ფორმით, როგორც ეს ეკლესიისთვის იყო მისაღები 
რაღაც პერიოდში, არამედ თუ როგორ ვრცელდებო-
და მის შესახებ ინფორმაცია, – კიდევ უფრო რთული 
გასაგები გახდება ინდულგენციის კათოლიკური 
სწავლების მნიშვნელობა. მისი ისტორია შეიძლება 

ოთხ პერიოდად დაიყოს.
პირველ პერიოდში, რომელიც მოიცავს სამო-

ციქულო ერას ვიდრე VIII ს-მდე, აღსარების წმიდა 
საიდუმლო, როგორც მას უწოდებდნენ პირველი 
ქრისტიანები, გარკვეულად მეორე ნათლობის 
თვისებებს ატარებდა. განსხვავება იმაში მდგომა-
რეობდა, რომ მაშინ როცა ნათლობისას ადამიანს 
სრულად მიეტევებოდა ყველა ცოდვა მონანიების 
გარეშე. აღსარების საიდუმლო მონანიების ხანგრძ-
ლივ და მომქანცველ გზას გულისხმობდა, რომელ-
საც ისეთი მძიმე ცოდვების მიტევებამდე გადიოდ-
ნენ, როგორიც იყო ნათლობის შემდეგ ჩადენილი 
მკვლელობა, მრუშობა, აპოსტაზია. მომნანიებელი 
ადამიანი ან ეკლესიის გარეთ უნდა დამდგარიყო, 
ან ეკლესიაში, სულ უკან, საკურთხევლისგან მოშო-
რებით, მდუმარედ მლოცველი, რათა მიეღო ცოდ-
ვების მიტევება და სპეტაკი სამოსელი, როგორც 
ეს იგავშია, სადაც ისე გამოარჩევს ღმერთი ადამი-



საგანგებო ჩანართი

II საბა

ანებს ერთიმეორისაგან, როგორც მწყემსი არჩევს 
ცხვრებს თხებისაგან (მათე, 25, 32). მომნანიებელს 
მკაცრად უნდა დაეცვა მარხვა, მას აძევებდნენ 
ჯარიდან, სასამართლოდან, მაღაზიებიდან, საჯარო 
დაწესებულებიდან და – სრულიად სამართლიანად 
– საეკლესიო მსახურებიდან. ზოგჯერ ამ გზაზე 
ეპისკოპოსები რომელიმე ცოდვილს ვადაზე ადრე 
მიუტევებდნენ, თუნდაც იმიტომ, რომ “აპატიეთ 
და ნუგეში ეცით, რათა მეტისმეტმა ნაღველმა არ 
შთანთქას იგი” (2კორ. 2,7), ან იმიტომ, რომ ცოდ-
ვილ კაცს სიკვდილის, ან საშიში ცდუნების ჟამს, 
შერიგების საიდუმლოში მიღებული სულიწმიდა 
შეწეოდა. დევნის პერიოდში, ცოდვებს მიუტევებდ-
ნენ იმ ქრიტიანებს, რომლებიც ტყვეობაში მოწამებ-
რივ სიკვდილს ელოდნენ. თუ ვინმე უღალატებდა 
რწმენას (lapsi), თუნდაც ეპისკოპოსის დავალებით 
მკაცრი სასჯელი ჰქონოდა დადებული, ეკლესი-
აში დაბრუნების მიზნით, ის იღებდა ეპისკოპოსის 
ბარათს, სადაც აღნიშნული იყო, რომ ეპისკოპოსს ამ 
ქრისტიანისთვის სასჯელი უნდა შეეცვალა მონანი-
ებით. ჯერ კიდევ ამ პერიოდში ჩანს კონკრეტულად 
იმის ჩანასახი, რასაც მომავალში ინდულგენციას 
უწოდებენ, ანუ დანაშაულის კანონიკურ გამოსყიდ-
ვას, რათა მიეღოთ ცოდვათა მიტევება, რომელიც 
ლოცვა-ვედრებისა და მარტვილობის გზით მიენიჭე-
ბოდა ადამიანს.

მეორე პერიოდში, VIII-XIV სს, ქრისტიანული 
რელიგია ხვდება სხვადასხვა ცივილიზაციას; ეკლე-
სია აღმოჩნდა იმ საჭიროების წინაშე, რომ უფრო 
მკაფიო ხაზი გაევლო ცოდვასა და მონანიებას 
შორის, რათა სულიერი წყალობა მიეღო ცოდვილ 
ადამიანს. ირლანდიიდან, ქრისტიანობის ერთ-ერთი 
მნიშვნელოვანი ცენტრიდან, წმიდა კოლუმბანის 
წყალობით, ევროპის დანარჩენ ნაწილში გავრცელდა 
პენიტენციალური (მონანიება) წესი, როცა ცოდ-
ვილი ადამიანი მღვდელს აბარებდა აღსარებას და 
არა ეპისკოპოსს. დაიწყო ცოდვების კატეგორიებად 
დაყოფა, მათ შეესაბამებოდა მონანიების ესა თუ ის 
ფორმა. მონანიების ამ ახალ ტიპს უწოდეს “მონა-
ნიება ტარიფით”, რადგანაც ყოველ ცოდვილ კაცს, 
არსებითად, თანანადები (ვალი) ჰქონდა ღვთის 
წინაშე, რომელიც უნდა გადაეხადა დადგენილი მო-
ნანიების “ფასით”, “ტარიფით”. ეს პრაქტიკა ასევე 
მიზნად ისახავდა, რომ მსგავსი ცოდვის შემთხვევა-
ში ვიღაცას უფრო მეტი არ გადაეხადა და ვიღაცას 
ნაკლები, ასევე, გამოეწრთოთ მღვდლები სულთა 
მართვაში. “მონანიების ტარიფი” ჩაწერილი იყო 
ჟურნალებში, ე.წ. “პენიტენციალურ (მონანიების) 
წიგნებში”. სასჯელთა შორის იყო მეტ-ნაკლებად 
მძიმე ხორციელი გვემა, რაც ჩვეულებრივ ემთხ-
ვეოდა მარხვას: მომნანიებელი საკვებად იღებდა 
პურსა და წყალს მხოლოდ მძიმე ცოდვის შემთხვე-

ვაში, ხშირად მარხულობდა გამხმარი ბოსტნეულით, 
უცხიმო რძითა და ყველით, ან მხოლოდ ხორცის, 
ღვინისა თუ სხვადასხვა ნუგბარისგან თავშეკავე-
ბით. არც ამ რეფორმამ გაამართლა. ერთი მხრივ, 
ეკლესიის ძალაუფლება შესუსტდა, მეორე მხრივ, 
მონანიებას ისეთ მექანიკურ აქტად თვლიდნენ, რაც 
დანაშაულის შეგრძნებაზე უფრო ამახვილებდა ყუ-
რადღებას, ვიდრე ღმერთთან ზიარებაზე. XI საუკუ-
ნეში “პენიტენციალური წიგნები” გააუქმეს და იგი 
ჩაანაცვლეს “Summae Confessorum” ან “Summae de 
Paenitentia”, სადაც ყურადღება უფრო მეტად იყო 
გამახვილებული იმაზე, თუ როგორ მიეღოთ და აღე-
ზარდათ მომნანიებელი ადამიანი და რა სათნოება 
უნდა გამოეჩინა მას ცოდვის დასაძლევად, ვიდრე 
იმაზე, თუ რამდენი დღე უნდა ემარხულა. რადგანაც 
ეკლესიას ამ ქაოსურ ეპოქაში იურიდიული ფუნქ-
ციაც ეკისრებოდა, – ანუ იგი იცავდა სამოქალაქო 
საზოგადოებას, – ორივე ეს დოკუმენტი ცოდვის 
იურიდიულ შედეგებსაც აჩვენებდა, რომელიც გარ-
და ღვთის შეურაცხყოფისა და სულთა შეჩვენებისა, 
ზიანს აყენებდა საზოგადოებას, შემოჰქონდა უწეს-
რიგობა და ძალადობა. უამრავ დარღვევას კიდევ 
ერთი პრობლემა დაემატა, რაც დროთა მსვლელობა-
ში კიდევ უფრო გაუარესდა: რადგან ხდებოდა ცოდ-
ვების შეჯამება, აჯამებდნენ სასჯელსაც, რომელიც 
შეიძლება დიდხანს გაჰყოლოდა მორწმუნეს თავისი 
ცხოვრების განმავლობაში. ამასთანავე, გერმანული 
სამართლის მიხედვით, პროპორციულად უნდა მომხ-
დარიყო დანაშაულის თანხით გამოსყიდვა. ღატა-
კები და მღვდლები, თავიანთი ცხოვრების წესით, 
შუამდგომლობით, ლოცვითა თუ წირვით, მინდობი-
ლობის საფუძველზე, – თუ შეიძლება ასე ითქვას, – 
გამოისყიდდნენ იმათ ბრალდებებს, ვისაც გადახდა 
შეეძლო. ლატერანის სინოდამდე არსებულ ჩანაწე-
რებში იშვიათად იყო საუბარი მოწყალების გაღების 
ვალდებულებაზე, არც იმდროინდელ მატიანეში 
იყო აღნიშნული ამგვარი სახის პრაქტიკა, რამაც 
დამახინჯებული ფორმების მთელი სერია შექმნა, 
რადგანაც წესად იქცა, უხვად გაეცათ მონასტრე-
ბისთვის მიწები, რათა გადაეხადათ გამოსასყიდი, 
რაც ცოდვილ კაცს უნდა გაეღო ღმერთთან დასაახ-
ლოებლად. ეკლესიამ თავისი ძალაუფლება გაზარდა 
და გააძლიერა, მაგრამ მრავალმა აიმაღლა ხმა ამ 
პრაქტიკის წინააღმდეგ და გულწრფელი მონანიების 
დასაცავად. 

ინდულგენციის საფუძველში დევს ის არსი, რომ 
ცოდვით ადამიანი არღვევს ღვთის მცნებებს და 
იღებს ორ პასუხისმგებლობას: პირველი არის პასუ-
ხისმგებლობა ღვთის წინაშე, ცოდვის შედეგი პირ-
დაპირ აისახება მის სულზე: ცოდვილი, რომელიც 
მომაკვდინებელი ბრალით დამძიმებული მოკვდება, 
ჯოჯოხეთში მოხვდება (საუკუნო სასჯელი); მეორე 

– პასუხისმგებლობა კონკრეტულ ცხოვრებაზე, რაც 
განპირობებულია ღვთის სასჯელით და ცოდვილის 
მძიმე სოციალური მდგომარეობით. მეორე ფორმა 
დროებითი სასჯელია. პირველს შეეძლო, – და დღემ-
დე შეუძლია, – აღსარებით და წრფელი მონანიების 
გზით განწმენდილიყო, მეორე შეიძლებოდა მოგ-
ვარებულიყო, ან მთლიანად წარხოცილიყო გულ-
მოწყალების, ლოცვის, წირვისა თუ პილიგრიმობის 
წყალობით... ეკლესიის “ინდულგენციური” ფორმით 
ჩარევის გზით. ეკლესიას, ქრისტესა და მისი წმიდა-
ნების შეწევნით, შეეძლო ცოდვილი მომნანიებელი 
ადამიანისთვის დროებითი სასჯელი შეემსუბუქე-
ბინა. ეს წესი მაშინაც მოქმედებდა, როცა ეკლესია 
აღარ ითხოვდა მონანიებას, რაც დროებითი სას-
ჯელის ვალის გადასახდელად იყო განკუთვნილი, 
რითაც იქმნებოდა ის გაუგებრობა, რაც დღემდე 
არსებობს. ამ ეპოქაში და მომდევნო საუკუნეებში 
განსაკუთრებული მნიშვნელობა ჰქონდა ჯვაროს-
ნებისთვის გაცემულ ინდულგენციებს, რომელიც 
ენიჭებოდა მას, ვინც საბრძოლველად მიდიოდა 
ესპანეთში მავრების, სიცილიაში – სარაცინებისა და 
პალესტინაში – თურქების წინააღმდეგ. პაპები გას-
ცემდნენ სიგელს ცოდვათა სრულად მისატევებლად. 
1300 წელს, წმინდა წლის პირველ იუბილეზე, პაპმა 
ბონიფაციუს VIII-მ გასცა ინდულგენცია (ჯვაროს-
ნებზე გაცემული ინდულგენციის მსგავსად) მათზე, 
რომლებმაც – მომნანიებელი გულით-მოინახულეს 
წმიდა პეტრესა და წმიდა პავლეს ბაზილიკები. 

მესამე პერიოდში, რომელიც მოიცავს XIV-XVI 
საუკუნეებს, ინდულგენციის გაცემის პრაქტიკა 
ფართოდ გავრცელდა. მართალია, თავიდან იგი იმ 
განზრახვით გამოიყენებოდა, რომ მორწმუნეების-
თვის ჭეშმარიტი მონანიების საშუალება მიეცა, 
მაგრამ მერე ის გაიცემოდა სრული დარღვევებით, 
ამიტომ მისი მთავარი არსი დაიკარგა. ხალხმა 
დაიწყო იმაზე ფიქრი, რომ ინდულგენცია მხოლოდ 
დროებით უმსუბუქებდა მათ ბრალს, და ცოდვათა 
სრულად მისატევებლად საჭირო იყო მისი თანხით 
გამოსყიდვა: ინდულგენციას ითხოვდნენ საკუთა-
რი თავისთვის და სხვებისთვის, ცოცხლებისა და 
მკვდრებისთვის, რითაც ინდულგენციის ფუნქცია 
ამქვეყნიური სასჯელიდან განსაწმედელზე გავრ-
ცელდა. პრაქტიკაში შემოვიდა მისი მიღების შესაძ-
ლებლობა ფულის შეწირვით, რასაც უწოდებდნენ 
“oblationes”. ინდულგენციის შეძენის სურვილმა 
და ეკლესიებს შორის კონკურენციამ, სხვა ეკლე-
სიებზე მეტად მისი გაცემის ამბიციამ, წარმოშვა 
ადამიანთა ისეთი მასა, რომლებიც უგულებელჰ-
ყოფდნენ, ან ნაკლებ მნიშვნელობას აძლევდნენ 
ეპისკოპოსის ან პაპის წერილებს, რითაც მათ 
ინდულგენცია ენიჭებოდათ. პრაქტიკამ სოცრად 
მახინჯი სახე მიიღო, ეკლესია კი სერიოზულად 

ვერ აცნობიერებდა ამას. იგი უამრავი სოციალური 
საქმეებით, ძალაუფლების მოპოვების სურვილით, 
და ასევე რელიგიური და სხვადასხვა სახის საზო-
გადო საქმეების დაფინანსებით იყო დაკავებული; 
ინდულგენცია პატიების ნამდვილ ბაზრად იქცა, 
სადაც მთავარი იყო ფულის რაოდენობა, ხოლო 
თავად აღსარებისა და მიტევების არსი – დაკნინე-
ბული. წინააღმდეგობა, რაც ინდულგენციების იმდ-
როინდელი კათოლიკური პრაქტიკისადმი არსებობ-
და, მხოლოდ ორ მახინჯ ელემენტს ეხებოდა: თავად 
იდეას (მცდარს), რომ ინდულგენცია (დროებითი 
სასჯელის შენდობა) ათავისუფლებდა ბრალისგან, 
რამდენადაც იგი აღსარების წმიდა საიდუმლოს ჩა-
ენაცვლა, და ინდულგენციის მისაღებად გაღებული 
თანხის კოლექტებს. ეკლესია საუბრობდა იმ განს-
ხვავებაზე, რაც ინდულგენციის მეშვეობით დრო-
ებითი სასჯელის შენდობასა და აღსარების წმიდა 
საიდუმლოს აუცილებლობას შორის არსებობდა. 
1450 წელს, მაგდებურგის კრებაზე, პაპის ლეგატი, 
კარდინალი ნიკოლო დე კუზა საქვეყნოდ გმობს 
მათ, ვინც ქადაგებს, რომ ინდულგენცია ათავისუფ-
ლებს მორწმუნეს აღსარების საიდუმლოსგან. რაც 
შეეხება სხვა მახინჯ ფორმას, ანუ ფულის შეგრო-
ვებას, იგივე კოლექტას, იგი უკავშირდებოდა ხელ-
მწიფეების, მეფეების, ეპისკოპოსების სურვილს, 
რომლებიც პრეტენზიას გამოთქვამდნენ, რომ 
უფლება ჰქონდათ თანხის მნიშვნელოვან ნაწილზე, 
რამდენადაც მათ ტერიტორიაზე იყო შეგროვებუ-
ლი მათ მიერ (კვესტორების-quaestores), რომლებ-
საც ევალებოდათ ინდულგენციებზე ინფორმციის 
მიწოდება და მოწყალების შეგროვება. ცხადია, 
იყვნენ ინდულგენციის მახინჯი ფორმით მქადა-
გებლები, განსაკუთრებით გერმანიაში; აქ მწვავე 
დაპირისპირება მოხდა პაპის ინდულგენციის მქა-
დაგებლებსა (რომლებიც წმიდა პეტრეს ბაზილიკის 
რეკონსტრუქციას ემხრობოდნენ) და ადგილობრივ 
ხელისუფლებას შორის, ერთ-ერთი მათგანი იყო 
ფრიდრიხ ვიტენბერგი, ლუთერის თავგამოდებული 
დამცველი, რომელმაც თავის ციხე-სიმაგრეში წმი-
დანთა 17.413 რელიქვია მოაგროვა და, როგორც 
ამბობდა, შეეძლო მნახველებზე იმდენი ინდულგენ-
ცია გაეცა, რაც მათ 128.000 წლის მანძილზე ეყო-
ფოდათ. რადგანაც მას კონკურენციის ეშინოდა, 
თავის შტატში აკრძალა პაპის ინდულგენციების 
ქადაგება, მაგრამ პაპის დელეგატები მდინარე-
ების გავლით საზღვრებს გადადიოდნენ და მაინც 
აღწევდნენ მათთან. ინდულგენციის ამ მახინჯმა 
ფორმებმა მარტინ ლუთერს უბიძგა, წმიდა საყდ-
რის წინააღმდეგ გამოსულიყო. ლუთერმა გააკრი-
ტიკა პაპი ლეონ X ინდულგენციების გაყიდვისა და 
ცრუ მქადაგებლობისთვის, ასევე, მის დავალებათა 
შემსრულებელი, მაინცის საეპარქიოს ინდულგენ-

ციათა გამავრცელებელი კომისარი, დომენიკელი 
ბერი იოჰან ტეტცელი. 1517 წლის 31 ოქტომბერს 
ლუთერმა, ვიტენბერგის ეკლესიის კარებზე ჩამო-
კიდა თავისი 95 თეზისი ინდულგენციების შესახებ. 
21-ე თეზისში ეწერა: ცდებიან ინდულგენციების ის 
მქადაგებელნი, რომლებიც აცხადებენ, რომ პაპის 
ინდულგენციის წყალობით, ადამიანი თავისუფლ-
დება ყოველგვარი სასჯელისაგან და ხსნილია. 
ინდულგენციების წინააღმდეგ არა მარტო ლუთერ-
მა, არამედ მრავალმა სხვა წმიდანმა თუ ხელისუფ-
ლების წარმომადგენელმა აღიმაღლა ხმა. პასუხი 
კი გაიცა ტრიდენტის კრებაზე (1545-1563): ერთი 
მხრივ, წარმოაჩინეს ინდულგენციის სასარგებლო 
მხარეები და ურჩიეს მორწმუნეებს მისი გამოყე-
ნება და, მეორე მხრივ, ამ არეულობისთვის რომ 
მოეღოთ ბოლო, აკრძალეს quaestores კვესტორები, 
ანუ კრებამ გააუქმა ინდულგენციის quaestores 
კვესტორი. ეპისკოპოსს და მის მიერ კაპიტოლიუმი-
დან არჩეულ ორ წევრს მიანდეს ამ უკანასკნელი 
ბრძანებების გამოქვეყნება და მორწმუნეთა სპონ-
ტანური შესაწირავების მიღება, რომლებსაც, ამავ-
დროულად, ზომიერებისკენ მოუწოდებდნენ. მათ 
არ შეეძლოთ რაიმე თანხის მინიმუმიც კი გაეცათ 
ზედმეტად. მაშინ, როცა საზეიმოდ განაცხადეს, 
რომ ზეციური გასაღების ძალაუფლებით, ეკლესიას 
ჭეშმარიტად ხელეწიფებოდა უწმინდესი ინდულ-
გენციების გაცემა, საბოლოო გარკვევის მიზნით, 
ღიად დატოვეს მრავალი საკითხი.

მეოთხე პერიოდში, XVI ს-დან დღემდე, ინ-
დულგენციების გაცემის მახინჯი ფორმები მოისპო 
და ისევ წინ წამოიწია მონანიებისა და მორწმუნის 
მოქცევის საკითხმა. იოანე პავლე II აცხადებდა: 
“ინდულგენციები, რომლებსაც სრულებით არაფე-
რი აქვს საერთო ღმერთისაკენ მოქცევის საქმეში 
ერთგვარ “ქრთამთან”, უფრორე წარმოადგენს მზა, 
სულგრძელი და რადიკალური ძალისხმევისათვის 
გამოწვდილ ხელს”.

პავლე VI-ის სამოციქულო კონსტიტუციაში 
Indulgentiarum Doctrina (1967) გასაგებად არის სა-
უბარი მორწმუნეთათვის ინდულგენციის სასარგებ-
ლო და მტკიცე თვისებებზე. აი, რას ვკითხულობთ: 
“მოძღვრებას ინდულგენციის გამოყენებაზე, რასაც 
მრავალი საუკუნის მანძილზე ქადაგებდა კათო-
ლიკე ეკლესია, მყარი ფუნდამენტი აქვს ღმრთიურ 
გამოცხადებაში”. ფაქტობრივად, დოკუმენტმა არ 
შეცვალა და ვერც შეცვლიდა სწავლებას ინდულ-
გენციაზე, რადგანაც “ეს გახლდათ სარწმუნოების 
მოძღვრება, რაც თვით ღმერთმა გაამჟღავნა თავის 
საფუძვლებში”, და დასძენდა: “...ინდულგენციებზე 
არსებული ტრადიციული მოძღვრების დაკნინე-
ბა, ან უგულებელყოფა, ტოლფასია ქრისტეს მიერ 
გამოსყიდულ ადამიანთა მიმართ სოლიდარობის 

ფორმების გაუფასურებისა და უარყოფისა; წმიდათა 
წილდებულების, ქრისტეს მსხვერპლის მნიშვნელო-
ბის...ზეციურ გასაღებზე ხელმწიფების... ეკუმენური 
კრებების, რომის პაპის და საყოველთაო საეკლესიო 
წესრიგის შეუცდომლობის უკუგდებისა..”. “ამიტო-
მაც ეკლესია ჩვენს დღეებშიც მოუწოდებს თავის 
ყველა შვილს, რომ ღრმად დაფიქრდნენ იმაზე, 
თუ როგორი სიხარულის მომნიჭებელია ცალკეულ 
ადამიანთა ცხოვრებაში, და უფრო მეტიც, მთე-
ლი ქრისტიანული სამყაროსთვის ინდულგენციის 
გამოყენება... ინდულგენცია, რომელიც ეკლესიის 
მიერ გაიცემა, ბოლომდე წარხოცავს, ან ამცირებს 
ჩვენს სასჯელს, რაც ადამიანს აბრკოლებს ღმერთ-
თან მჭიდრო კავშირის დამყარებაში. თუკი ადამიანი 
წრფელი გულით მოინანიებს, იგი გათავისუფლდება 
იმ თანანადებ ვალთაგან, რაც ღვთის სამართლის 
წინაშე მას გააჩნია და სრულუფლებიანი წევრი 
იქნება ღვთის ოჯახისა”. “მათ შესაძენად, ერთი 
მხრივ, საჭიროა, სრულად შესრულდეს საქმეები და, 
მეორე მხრივ, მორწმუნეს გააჩნდეს უცილობელი 
მზაობა, ანუ უყვარდეს ღმერთი, დაგმოს ცოდვა, 
ესავდეს ქრისტეს და მყარად სწამდეს იმ დიდი 
შეწევნისა, რაც წმიდათა წილდებულებიდან მოდის” 
(n.10). და ყველა მათგანის გასაგონად, ვისაც ეეჭვე-
ბა ინდულგენციის ნამდვილობა და მიღება, პავლე 
VI აცხადებს: “ეკლესია ასწავლის და ადგენს, რომ 
ინდულგენციების გამოყენება უნდა შევინარჩუნოთ, 
რადგანაც იგი არის მიღებული კრებების მიერ და 
უდავოდ ჯანსაღი ფორმაა მორწმუნე ერისთვის; და 
გმობს ყველას, ვინც ეჭვქვეშ აყენებს ინდულგენ-
ციის სარგებლიანობას და უარყოფს იმ უფლებას, 
რაც ეკლესიას გააჩნია მის გაცემაში” (n. 8). სწავ-
ლება ინდულგენციაზე, რასაც გვთავაზობს კონს-
ტიტუცია Indulgentiarum Doctrina, რომელიც შემდ-
გომში შევიდა ინდულგენციის სახელმძღვანელოში, 
კანონიკური უფლების კოდექსში და კათოლიკური 
ეკლესიის კატეხიზმოში, არსებითად ეყრდნობა 
რწმენის სამ ჭეშმარიტებას: ა) თანანადებნი – თვით 
წმიდა აღსარების შემდეგაც – ცოდვის დროებითი 
სასჯელი, რომელიც უნდა იქნეს გამოსყიდული ამქ-
ვეყნად, ან კიდევ განსაწმენდელში; ბ) საუნჯე, რისი 
გამნაწილებელიც ეკლესიაა და რომელსაც შეად-
გენს ქრისტეს ღვაწლნი და მისი გამოსყიდვა, ასევე, 
წმიდა მარიამისა და ყველა წმიდათა ლოცვანი და 
სიქველენი; გ) შექცევითობა, წმიდანებთან ზიარების 
დროს თუ ქრისტეს მისტიკურ სხეულთან ზებუნებ-
რივი თანადგომა.

მოამზადა 
მამა გაბრიელე ბრაგანტინიმ

(გაგრძელება შემდეგ ნომერში)

2 თებერვალი – ბერმონაზონთა დღე

“გათიშულობის მიღმა არსებული მადლი”
(გაგრძელება, დასაწყისი “საბა” №2, 2013)

ანგლიკანიზმი: ანგლიკანურ ეკლესიას, ლუთერული ეკლე-
სიისგან განსხვავებით, არა აქვს ტრადიციული თეოლოგიური 
სწავლების გამოცდილება, ცნობილია, რომ ჰენრი VIII-ის მიერ 
1530-40 წლებში განხორციელებული საეკლესიო რეფორმის შე-
დეგად, მოხდა სამონასტრო მიწების მასშტაბური სეკულარიზა-
ცია. ამ წლების განმავლობაში დაიხურა ინგლისში მოქმედი თით-
ქმის ყველა მონასტერი და მოხდა მათი ქონების კონფისკაცია. 
“ძნელია გაძევებულ ბერთა და იმ დროს გაუქმებულ მონასტერ-
თა ზუსტი რიცხვის განსაზღვრა. ისტორიკოსები, ინფორმაციის 
შეჯერებისას, აღნიშნავენ, რომ ყველაზე დიდი მონასტრებიდან 
სამი ათას ორასამდე ბერი, ათას რვაასი ძმა, ათას ხუთას სა-
მოცი მონაზონი გაუშვეს. თუ ამას დავუმატებთ პირველი სა-
პარლამენტო აქტის (1536წ.) შედეგად გაძევებულთა რიცხვს, 
შეიძლება ითქვას, რომ მთლიანობაში გაშვებულ იქნა რვა ათა-
სამდე სასულიერო პირი, მღვდლები და მონაზვნები.” 1800 წლის 
პირველ ათწლეულში ოქსფორდის მოძრაობა ითხოვს ქრისტი-
ანული მრწამსის ტრადიციული ასპექტების აღდგენას, დღის 
წესრიგში აყენებს ლიტურგიის ცენტრალურობასა და, ასევე, 
საერთო ცხოვრების შესაძლებლობას. ჯონ ჰენრი ნიუმენი (John 
Henry Newnman) 1840 წელს აფუძნებს მამაკაცთა საკრებულოს, 
ჯონ კებლი (John Keble) და ედვარდ პუსი (Edward Pusey) კი 
აფუძნებენ ქალთა საკრებულოს. ოცდაათი წლის შემდეგ, დიდ 
ბრიტანეთში სხვადასხვა ფორმის 25 საკრებულო არსებობდა. 
მართალია, ისინი ოფიციალურად არ იყვნენ აღიარებულნი, მაგ-
რამ ზოგიერთი ეპისკოპოსი მაინც უჭერდა მხარს სამონასტრო 
ცხოვრებას, მიუხედავად იმ წინააღმდეგობისა, რაც თან ახლდა 
აღთქმების მიცემას. ოთხმოცდაათიან წლებში საკრებულოების 
ზრდის ტემპი არ შეჩერებულა. მათი ფორმალური აღიარება მოხ-
და 1897 წელს ლამბეჩის (Lambeth) კონფერენციაზე, რომელიც 
მადლობას სწირავდა ღმერთს კურთხევისათვის, რამაც ხელახ-
ლა წარმოშვა სასულიერო საკრებულოები კათოლიკური ეკლე-
სიის განშტოებაში. თემა ისევ განიხილეს 1930 წელს, ისევ ლამ-
ბეჩის კონფერენციაზე. 1968 წლის კონფერენცია ხაზს უსვამს 
რელიგიური მოწმეობის მნიშვნელობას, ლოცვის, მსახურებისა 
და ეკლესიის ერთობისადმი მის ერთგულებას. მომდევნო წელს, 
“კანონების კოდექსში” აშკარად არის ნაჩვენები აღთქმისმიერი 
ცხოვრება დიაკონებთან და დიაკონესებთან მიმართებაში. 

კათოლიკე ეკლესია: რაც შეეხება კათოლიკე ეკლესიას, 
აქ არ არის აუცილებელი, რომ გიჩვენოთ, თუ როგორ პოზი-
ტიურად აფასებენ ეკლესიის ხელისუფალნი ღვთივშეწირულ 
ცხოვრებასა და მის როლს. შემოვიფარგლები მხოლოდ პოსტ-
სინოდური სამოციქულო მოწოდები-ით, Vita Consecrata-(3): 
“ღვთივშეწირული ცხოვრების უნივერსალურობა და მისი 
სახარებისეული ხასიათი აშკარად აჩვენებს, – თუ ამის საჭი-
როებაა, – რომ იგი არ არის რაღაც იზოლირებული და მარ-
გინალური, არამედ ის რეალობაა, რომელიც მოქმედებს მთელ 
ეკლესიაზე. სინოდზე ეს მრავალგზის დაადასტურეს ეპისკო-
პოსებმა: “ეს ისაა, რაც ყველა ჩვენგანს ეხება”. სინამდვილეში 
ღვთივშეწირული ცხოვრება ეკლესიის გულშია მოთავსებული, 
როგორც მისი მისიის გადამწყვეტი ელემენტი და “გამოხატავს 
ქრისტიანული მოწოდების შინაგან ბუნებას” და მთელი ეკლე-
სიის სწრაფვას, როგორც სატრფოსი, რომელიც ერთადერთ 
ნეფესთან შეერთებისკენ ილტვის. სინოდზე განცხადებულ 

იქნა, რომ ღვთივშეწირულ ცხოვრებას მხოლოდ წარსულში 
არ უკისრია ეკლესიის შემწის როლი, იგი ფასდაუდებელი და 
აუცილებელი ძღვენია ღვთის ერის აწმყოსა და მომავლისათ-
ვის, რამეთუ მისი ცხოვრების განუყოფელი ნაწილია, მისი სიწ-
მინდე, მისი მისია”.

მართლმადიდებელი ეკლესია: მართლმადიდებელ ეკლესი-
აზე საუბრისას, ჩვენ უნდა გავიხსენოთ ათონის მთის ფენომე-
ნი და რუსეთსა და რუმინეთში დღეს არსებული სამონასტრო 
ცხოვრების სწრაფი ზრდა.

ათონის მთა მსოფლიოში ორთოქსული ბერმონაზვნობის 
უდიდესი ცენტრია. გასული საუკუნის დასაწყისში, ათონზე მო-
სახლე ბერთა რიცხვი 4700-ზე მეტს შეადგენდა. მაგრამ რუსე-
თის რევოლუციისა და II მსოფლიო ომის ბოლოს საბერძნეთში 
სამოქალაქო ომის შემდეგ, ბერების რიცხვი საგრძნობლად შემ-
ცირდა და ამ მხარესთან რუსეთის ყოველგვარი კავშირი გაწყ-
და. 1971 წელს ბერთა რიცხვი 1100-ს შეადგენდა. კითხვის ნიშ-
ნის ქვეშ დადგა ათონის ბედი, თვლიდნენ, რომ ბერმონაზვნობა 
აღარ პასუხობდა ეკლესიის მოთხოვნებს. 70-იან წლებში ამ მხა-
რის მთავრობა ათონის მთაზე ტურიზმის განვითარებაზე ფიქ-
რობდა. მაგრამ სწორედ ამ წლებში გაითქვეს სახელი სულიერმა 
მამებმა: იოსებ ისიხასტმა (ისიხია-ბერძ. მდუმარება, სიმშვიდე), 
ეფრემ კატოუნაკიოტისმა (Katounakiotis), მამა პაისიოსმა, რომ-
ლებმაც ნელი, მაგრამ უკვე სულ სხვა გეზი მისცეს ამ პროცესს. 
გზადაგზა გლეხი-ბერები მოქალაქე-ბერებმა შეცვალეს, რომ-
ლებიც სასულიერო სასწავლებელში ჩამოყალიბდნენ. 70–იანი 
წლების ბოლოს 200-მდე ახალი შემსვლელი დაფიქსირდა, მათ-
მა რიცხვმა 90-იან წლებში 700-სს მიაღწია. დღესდღეობით ბე-
რების რიცხვი 1700-მდეა, მათი უმრავლესობა ახალგაზრდები 
არიან. გადაუჭრელი პრობლემების მიუხედავად, ათონს ძველი 
დიდება დაუბრუნდა და მთელი მართლმადიდებლური სამყა-
როს ცენტრად იქცა; რუსული მართლმადიდებლური ეკლესიის 
მესვეურებმა დააარსეს ფონდი, რომელიც აფინანსებდა ათონის 
მთაზე მცხოვრებ რუს ბერებს. 

შთამბეჭდავია სამონასტრო ცხოვრების ზრდა რუსულ ეკ-
ლესიაში. რუსეთის პატრიარქმა ალექსი II-მ, როდესაც 2007 
წელს თავის სამღვდელოებაზე საუბრობდა, 732 მონასტერი 
დაასახელა (2004 წელს 655 იყო), მამათა და დედათა თანაბარი 
რაოდენობით, სულ 10.000-ზე მეტი წევრით. საეკლესიო კერები 
და მეუდაბნოე ბერების საცხოვრებელი (ბერძ. Eremos – უდაბ-
ნო, ძნელად მისაღწევი, იზოლირებული ადგილი) 200-ზე მეტი 
იყო, 25 მონასტერი პირდაპირ ექვემდებარებოდა საპატრიარ-
ქოს. “საეპარქიოს ყველა ეპისკოპოსმა იცის, როგორი რთულია 
მონასტრის ნანგრევებიდან აღდგენა და რამდენ წვალებასა და 
საზრუნავს, მოთმინებასა და სიყვარულს ითხოვს სამონასტრო 
კერის ხელახლა დაბადება. მათი გაძლიერების სურვილი ხომ 
სრულიად ლეგიტიმურია. მთავარი გახლავთ არა მონასტრების 
რაოდენობა, არამედ ის, თუ როგორ პასუხობენ ისინი თავიანთ 
მიზნებს და როგორ ხდებიან სულიერების კუნძული, სულიერი 
სიმაგრე და ორთოდოქსიის გალავანი, ბოროტების ზღვაში ჩა-
ძირულ სამყაროში ღმრთის ჭეშმარიტების განმცხადებელნი”. 
ამჟამინდელი პატრიარქის წინამორბედი, კირილე I ხარობს 
უზარმაზარი პროგრესით, თუმცა აქტუალურ გამოწვევებზეც 
მიანიშნებს: ერთი მხრივ, კონსტრუქციული 
და ფინანსური საჭიროება და, მეორე მხრივ,  18 გვ.

ფიქრები საკრებულოს 
წინაშე არსებულ 
პრობლემებზე

ჩვენი საკრებულო მრავალეროვანია და ამაში ჩანს კათოლი-
კური ეკლესიის სიძლიერე, რომელიც დაფუძნებულია ღმრთის 
სწავლებაზე: გვიყვარდეს ერთმანეთი და გვიყვარდეს ღვთის 
მიერ შექმნილი ყოველი არსება. კათოლიკური სოფლებისგან 
განსხვავებით, ბათუმში მორწმუნე კათოლიკეები კომპაქტუ-
რად არ არიან დასახლებულნი; ჩვენი მოძღვარი, მამა გაბრიელე 
ბრაგანტინი მხოლოდ საკვირაო და სადღესასწაულო წირვების 
ჩასატარებლად ჩამოდის ბათუმში. მას უამრავი საეკლესიო 
საქმე აქვს მოსაგვარებელი: იგი პასუხისმგებელია დასავლეთ 
საქართველოს საკრებულოების საქმიანობაზე, ხელმძღვანე-
ლობს კულტურისა და ეკუმენურ საბჭოს, ჟურნალ “საბას” რე-
დაქციას; კითხულობს ლექციებს სულხან–საბა ორბელიანის 
სასწავლო უნივერსიტეტში, მონაწილეობს კონფერენციებში, 
სემინარებში და ყველა მნიშვნელოვან შეხვედრაში. ღვთის გან-
საკვირვებელი განგებულებით, მას ჰყოფნის ძალა და ენერგია 
ყველა ამ საქმის გასაძღოლად.

ბათუმელი კათოლიკეები თითქმის მხოლოდ საკვირაო 
წირვაზე ვხვდებით ერთმანეთს. დაძაბული ცხოვრების რიტმი, 
ყოველდღიური პრობლემები მოქმედებენ ადამიანთა სულიერ 
განწყობაზე. ეს ალბათ საერთო პრობლემაა. მოგეხსენებათ, 
რწმენის ნაღვერდალს თუ დროზე არ შეუკეთე, ცეცხლი 
მიინავლება. სამწყსო საბჭოს სხდომებზე ხშირად ვმსჯელობთ 
იმ მიზეზებზე, რის გამოც მორწმუნეები შორდებიან ეკლესიის 
წიაღს. ეკლესიის გარეშე არ ხდება რწმენის განმტკიცება. 
როდესაც მორწმუნე შორდება ეკლესიას, თანდათან კარგავს 
რწმენასაც.

ხანშიშესული ადამიანები ტრადიციულად, გარკვეული ინ-
ტერვალებით, მაგრამ მაინც დადიან საკვირაო წირვებზე, რა-
საც ვერ ვიტყოდით ახალგაზრდებზე. ღვთის შეწევნითა და 
იტალიელ მორწმუნეთა დახმარებით, როდესაც აშენდა და 
იკურთხა ჩვენი ეკლესია, ჩვენს მრევლში საკმაო რაოდენობით 
იყვნენ ბავშვები. შემდეგ, როდესაც ისინი წამოიზარდნენ, სხვა-
დასხვა სუბიექტური თუ ობიექტური მიზეზების გამო, მათი 
უმრავლესობა ჩამოშორდა ეკლესიას. ეს უკვე სერიოზული 
პრობლემაა და საჭიროა ამ მიზეზების ღრმა ანალიზი და მისი 
აღმოფხვრა. მით უმეტეს, მსგავსვი პრობლემა აწუხებს თითქ-
მის ყველა საკრებულოს.

როდესაც სამწყსო საბჭოში პრობლემის გამომწვევ მიზეზებ-
ზე ვმსჯელობდით, გამოიკვეთა, რომ წლების მანძილზე სტაბი-
ლურად არ მიმდინარეობდა ახალგაზრდებთან მუშაობა, მათი 
კატეხიზაცია, დაინტერესება. ჩვენს საკრებულოში მხოლოდ 
ბავშვებთან ტარდება კატეხიზაცია. გარკვეული ასაკის შემდეგ, 

თორმეტი შეკითხვა 
წმიდა მარიამის 

შესახებ
3. როგორ არის მარიამი 

ქალწული დედა?

მარიამი ქალწული იყო იესოს დაბა-
დებამდე, დაბადებისას და დაბადების 
შემდგომ, – ესაა მარიამის მარადქალ-
წულობის კათოლიკური მოძღვრება. 
ხარების სასწაულებრივი მოვლენის შე-
დეგად სული წმიდა ეწვია მარიამს. იგი 
განაყოფიერდა და მან მუცლით ატარა 
თავისი ძე, რომელსაც იესო დაერქვა. 
მიუხედავად იმისა, რომ ყოველივე ეს სა-
იდუმლოა, ამავე დროს, სრულიად ლოგი-
კურია ამ თეოლოგიური თვალსაზრისის 
მიღება. საიდუმლო ღმრთაებრივი ჭეშ-
მარიტებაა, რომელიც გამოცხადდება, 
მაგრამ სრულად არ აიხსნება. მთავარი 
მიზეზი, რის გამოც მისი ახსნა შეუძლე-
ბელია, ენაა. როცა ჩვენ ვლაპარაკობთ 
ღმრთაებრივ ჭეშმარიტებათა შესახებ, 
რომლებიც თავიანთი არსით უსასრულო-
ნია, მათ ასახსნელად ჩვენს ხელთ გვაქვს 
ენა, რომელიც თავისი არსით სასრულია. 
თავისთავად ფაქტი, რომ ის სასრულია, 
განაპირობებს შეზღუდვას. ამიტომაც 
ჩვენ შეგვიძლია ავხსნათ ღმრთაებრივი 
ჭეშმარიტებანი მხოლოდ ანალოგიების 
მეშვეობით, – და სწორედ ამ შეზღუდუ-
ლობის გამო. 

ჩვენი შეზღუდვები ანუ ლიმიტები სრუ-
ლიადაც არ აკნინებს ქალწულებრივი შო-
ბის თეოლოგიურ ფაქტს. თავის მხრივ, 
ნიკეის მრწამსი საგანგებოდ ადასტურებს 
ქრისტეს წარმოშობას. მრწამსის წარმოთ-
ქმისას ვამბობთ, რომ მრწამს “ერთი უფა-
ლი იესო ქრისტე, ძე ღმრთისა მხოლოდშო-
ბილი”. მარიამი გახდა იარაღი, საშუალება, 
რომელშიც სულმა წმიდამ განახორციელა 
იესოს ხორცშესხმა. უწმიდესი სამების 
მეორე პირი, რომელიც მარად არსებობს 
პირველ და მესამე პირთან ერთად, ხორცს 
შეიძენს ქალწული მარიამისაგან. რაკი 
არავითარი ადამიანური ძალა არ ჩარეულა 

13საბა

კათოლიკური პასუხისაკრებულოს სატკივარი

ამ ჩასახვაში, მარიამის ქალწულობა დარ-
ჩა ხელუხლებელი. 

წმიდა იოსები იყო იესოს მეურვე, 
მარიამის მეუღლე, წმიდა ოჯახის მცველი. 
ეკლესიის მოძღვრების თანახმად, წმიდა 
მარიამსა და წმიდა იოსებს შორის 
ნამდვილი ქორწინება სუფევდა, მაგრამ ის 
არ მოიცავდა ხორციელ განზომილებას. 
ერთადერთი მითითება წმიდა 
წერილში იესოს ნათესავების შესახებ 
გამოიხატება სიტყვით “ადელფოი”, 
რომელიც ძმის გარდა, აგრეთვე, 
ნიშნავს ბიძას, ძმიშვილ-დიშვილს, ან 
ბიძაშვილ-მამიდაშვილ-დეიდაშვილს. 
ბიბლია მოგვითხრობს (დაბადება 11:27), 
რომ აბრამი იყო ძმა ლოტის მამისა, 
რაც ნიშნავს, რომ იგი მისი ბიძა იყო. 
ძველ ებრაულს და ძველ ბერძნულს არ 
ჰქონდა საგანგებო სიტყვა ამ ცნებების 
გამოსახატავად. სიტყვა “ძმა” იმავე 
მნიშვნელობას ატარებდა, რასაც დღეს 
სიტყვა “ნათესავი” აღნიშნავს. წმიდა 
წერილში ისიცაა ნათქვამი (დაბადება 
14:12, 16), რომ ლოთი აბრამის “ძმა” 
იყო (“აჩ” ებრაულად და “ადელფოს” 
ბერძნულად). როდესაც წმიდა წერილის 
თანამედროვე თარგმანებს ვკითხულობთ, 
იქ აღნიშნულია, რომ იესოს ჰყავდა 
“ძმები”, მაგრამ ისინი ნამდვილად არ 
არიან მარიამის ძენი. ადვილად შეგვიძლია 
მივიდეთ იმ დასკვნამდე, რომ ეს სიტყვა 
უმჯობესი იქნება ითარგმნოს, როგორც 
“ნათესავი” ან “ბიძაშვილ”-”მამიდაშვილ”-
”დეიდაშვილი”. 

არ არსებობს არავითარი დადასტურე-
ბა, რომ იესოს ჯვრის ქვეშ მარიამთან ერ-
თად იესოს და-ძმათაგან ვინმე იდგა. რაკი 
ამ შემთხვევაში მარიამის ნათესავი ქალე-
ბი მოხსენიებულნი არიან, სავარაუდოა, 
რომ მახარებელს აღენიშნა მარიამის შვი-
ლებიც, თავ-თავიანთი სახელებით, თუკი 
ისინიც იქ იდგნენ. რაკი წმიდა წერილი 
ამის შესახებ დუმს, ეს იმას უნდა ნიშნავ-
დეს, რომ მარიამს იესოს გარდა, სხვა შვი-
ლები არ ჰყოლია. ამდენად, მარიამი იყო 
ქალწული იესოს, მისი მხოლოდშობილი 
ძის, დაბადებამდე, დაბადებისას და დაბა-
დების შემდეგ. 

მასალა მოამზადა
მერაბ ღაღანიძემ

ისინი რჩებიან ყურადღების გარეშე, თანამედროვე ცხოვრების 
ორომტრიალში ებმებიან და თანდათან შორდებიან ეკლესიის 
წიაღს. საკრებულოში არ არსებობს ახალგაზრდული საბჭო, 
მაგრამ შეიძლებოდა, სამრევლო საბჭოში შეგვეყვანა აქტიური 
ახალგაზრდა, რომელიც იკისრებდა ლიდერის როლს. მისი მეშ-
ვეობით ხშირი კონტაქტი გვექნებოდა ჩვენს ახალგაზრდებ-
თან, ისინი უფრო მეტად იქნებოდნენ ჩართულნი საკრებულოს 
ცხოვრებაში, მეტი შეხება ექნებოდათ ერთმანეთთან და ეკლე-
სიასთანაც.

დღევანდელი ახალგაზრდები თავიანთი ფსიქიკითა და შეხე-
დულებებით ძლიერ განსხვავდებიან წინა თაობებისგან. ჩვენმა 
თაობამ მორწმუნე ბებია–ბაბუებისა და მშობლებისაგან ტრა-
დიციულად მივიღეთ კათოლიკური რწმენა და შემდეგ ჩვენი 
მოძღვრების მეშვეობით განვიმტკიცეთ ის. ახალგაზრდების 
შემთხვევაში ასე არ არის. ისინი შედარებით თავისუფალ ხანაში 
დაიბადნენ და მათთვის ტრადიციებს დიდი მნიშვნელობა აღარ 
აქვს. ისინი ახლის ძიებაში არიან. სწორედ ამ დროს ესაჭირო-
ებათ მათ მოძღვარი, დამრიგებელი, რომელსაც ისინი ენდობიან 
და რომელიც მათ დაანახვებს ღვთის სწავლების ჭეშმარიტებას. 
ვფიქრობ, საჭიროა მათთვის დავალებების მიცემა, რათა იგრძ-
ნონ პასუხისმგებლობა, იგრძნონ, რომ ისინი საჭირონი არიან, 
რომ მათ წინადადებებს ყურადღებას აქცევენ და თავიანთი 
შესრულებული სამუშაოთი კმაყოფილება და სიხარული შეიგრ-
ძნონ. ალბათ, სხვანაირი მიდგომაა საჭირო დღევანდელ ახალ-
გაზრდებთან. ამაზე სერიოზულად უნდა იმსჯელონ საკრებუ-
ლოებში.

ახალგაზრდებზე ასევე უარყოფითად მოქმედებს საქართვე-
ლოს საპატრიარქოს ზოგიერთი სასულიერო პირის მიერ გავრ-
ცელებული სხვადასხვა ნეგატიური, ყოველგვარ სიმართლესა 
და საფუძველს მოკლებული ინფორმაციები კათოლიკე ეკლესი-
ისა და რწმენის შესახებ. ახალგაზრდები პირდაპირ მოითხოვენ, 
ადეკვატური პასუხი გავცეთ მათ, მაგრამ ეს შეუძლებელია, 
რადგან კათოლიკე ღვთისმსახური თავს უფლებას არ მისცემს, 
მათ მსგავსად მოიქცეს. ეს ქრისტიანულ სწავლებასა და მო-
რალს ეწინააღმდეგება.

ვფიქრობ, სერიოზული მსჯელობა და მოქმედება გვმართებს, 
რათა ჩვენს საკრებულოებში და, განსაკუთრებით ახალგაზრ-
დებში, გაიზარდოს ღვთის რწმენა და სიყვარული.

ყოველმა მორწმუნემ უნდა გაითავისოს, რომ რწმენა უპირვე-
ლესად ღვთის ნიჭია, რომელიც ეთანხმება მას, რაც ადამიანის 
გულშია. რწმენა გამოდის გულის სიჩუმიდან. სიჩუმის ნაყოფი 
არის ლოცვა, ლოცვის ნაყოფი არის რწმენა, რწმენის ნაყოფი 
კი სიყვარულია. მსახურების ნაყოფი არის მშვიდობა. ამრიგად, 
რწმენა ეს უფლის გამოცხადებაა. ღმერთი იხსნება ჩვენთვის, 
მოდის ყველა ჩვენთაგანთან სულიწმიდის მეშვეობით, ჩვენ ვე-
ზიარებით მას. მაშ, მზად ვიყოთ ამისათვის და გულის კარი მუ-
დამ ღია გვქონდეს უფლის მისაღებად.

თენგიზ პარმაქსიზიშვილი
ბათუმი

(გაგრძელება, დასაწყისი “საბა” №2, 2013)

იესოს ლოცვა წმ. ლუკასთან
ლუკას სახარება იწყება ზაქარიასა და ხალხის ლოცვით 

ტაძარში: “ერთხელ, როცა თავისი ყოველდღიური რიგისა-
მებრ, მსახურობდა ღვთის წინაშე, მღვდელთა სამსახურის 
წესით, მას წილად ხვდა კმევა და შევიდა უფლის ტაძარ-
ში. უამრავი ხალხი ლოცულობდა გარეთ კმევის დროს...” 
(ლუკ. 1, 8-10). სახარების ბოლო მუხლი ასევე ლოცვის შე-
სახებ გვაუწყებს: უფლის ამაღლების შემდეგ იერუსალიმში 
დაბრუნებული მოციქულები “...სულმუდამ ტაძარში იყვ-
ნენ, ღვთის მადიდებელნი და მაკურთხებელნი” (ლუკ. 24, 
53; შდრ. საქმე 1, 12-14). მთელი თხრობის მანძილზე, ლუკა 
გამუდმებით გვესაუბრება ლოცვაზე. გეთსიმანიის ბაღში 
იესო მოგვიწოდებს “ვილოცოთ და ვიფხიზლოთ” მასთან 
ერთად (იხ. ლუკ. 22, 39-46), ჯვართან – ჯალათებისთვის 
ლოცულობს და ფსალმუნებს იხსენებს (იხ. ლუკ. 23, 34 
და 46). ჩვენ ასევე ვხედავთ, რომ “მარიამმა ჩაიმარხა ყო-
ველი სიტყვა და ჩაიდო ისინი გულში” (ლუკ. 2, 19), გვეს-
მის ღმრთის სადიდებელი მისი საგალობელი – “Magnificat” 
(“ადიდებს სული ჩემი”) (ლუკ. 1, 46-55). გავიხსენოთ ზაქა-
რიასა (ლუკ. 1, 68-79) და სიმონის (ლუკ. 2, 29-32) ლოცვა, 
მართას და მარიამი, “რომელიც იესოს ფერხთით დაჯდა და 
ისმენდა მის სიტყვას” (ლუკ. 10, 39), ან მორჩილად მლოც-
ველი მებაჟე (ლუკ. 18, 10-14)...

ლოცვაში შევუერთდეთ იესოს
წმ. ლუკასთან ნათლადაა წარმოჩენილი იესოს სახე. სწო-

რედ ლუკას სახარებაში ვხედავთ ყველაზე ხშირად მლოც-
ველ იესოს. და ამ ლოცვამ გულგრილი არ დატოვა მოცი-
ქულები, მათ დაინახეს, თუ რაოდენ ღრმაა მისი ლოცვა 
– დაინახეს იესო მთელი არსებით ლოცვაში ჩაფლული... 
იესო ლოცულობს საღამოს და გამთენიისას, მეტწილად 
“უდაბურ ადგილებში”, “განმარტოებული”, ხშირად მთელი 
ღამის განმავლობაში (ლუკ. 3, 21; 4, 42; 5, 16; 6, 12; 9, 18; 
9, 28; 22, 32; 22, 41-45...)

როდესაც იესო ლოცულობს და ჩვენ მას ვუცქერთ, გვეძ-
ლევა ძალა, მივუახლოვდეთ და მეტად შევიგრძნოთ ძისა 
და მამის ურთიერთობა, მათი სიღრმისეული კავშირი. ძა-
ლუძს კი ვინმეს, იესოზე უკეთ გვასწავლოს ლოცვა? ყო-
ველდღიური ცხოვრების ხმაურისა და მრავალი სტრესის 
მიუხედავად, თითოეულ ჩვენგანს გვმართებს მოვიპოვოთ 
განახლება ჩვენს ლოცვაში. ასე რომ, მივაპყროთ მზერა და 
ყურადღებით ვუსმინოთ იმას, ვინც გვიწვევს, ვილოცოთ 
მასთან ერთად. “...ყოველჟამს იფხიზლეთ და ილოცეთ, 
რათა შეგეძლოთ ყოველგვარ ამ მოსახდენიდან თავის დაღ-
წევა” (ლუკ. 21, 36; იხ. 10, 2; 22, 40.46).

ძისა და მამის ურთიერთობა
უდავოა, იესო ლოცვის საოცარი მასწავლებელია. იგი 

გვასწავლის საკუთარი ცხოვრების მაგალითით და არა 
ვრცელი მსჯელობითა თუ რიტორიკით. თავის მოწაფეებ-
თან იესო არ ატარებს “ჯგუფურ სწავლებას”, მას თან მიჰ-
ყავს მეგობრები, ისინი მასთან რჩებიან, თანდათანობით 
“შედიან” ლოცვაში და უერთდებიან მის ლოცვას... 

ფერისცვალებისას, ისევე, როგორც ნათლობის ეპიზოდ-
ში (ლუკ. 3, 21-22), სწორედ ლოცვის ჟამს გაისმა მამის ხმა 
და გარდამოვიდა სულიწმიდა: “ამ სიტყვებიდან რვა დღის 
შემდეგ პეტრე, იოანე და იაკობი წაიყოლა თან და მთაზე 
ავიდა სალოცავად. როცა ლოცულობდა, მისი სახის იერი 
შეიცვალა და მისი სამოსელი თეთრად მოქათქათე შეიქნა... 
ღრუბლიდან გაისმა ხმა, რომელიც ამბობდა: “ეს არის ძე 
ჩემი საყვარელი, მას უსმინეთ” (ლუკ. 9, 28-29. 35).

ყოველი ჩვენგანის გულის სიღრმეში შეიძლება დაიბა-
დოს სურვილი, რომელიც გამოხატა ფილიპემ: “უფალო, 
გვაჩვენე მამა...” (იოან. 14, 8). მაგრამ არსადაა ასე მკა-
ფიოდ გამოხატული განკაცებული ძისა და მამის ურთიერ-
თობა სიყვარულში, როგორც იესოს ლოცვაში. 

ისწავლეთ ლოცვა – ეს არის კარი, რომელსაც შევყავართ 
სიყვარულში, სამების წიაღში რომ სუფევს. ჩვენ ვუერთდე-
ბით ამ სიყვარულს, რომლის სახელიცაა – სულიწმიდა. სწო-
რედ ეს ხდის შესაძლებელს, ვიცხოვროთ მამისა და ძის სიყვა-
რულის თანახმად, გვიყვარდეს, როგორც ბავშვებს უყვართ...

საუფლო ლოცვა
არაერთგზის უხილავთ მოციქულებს იესო ლოცვის 

დროს. გაოცებულებსა და აღფრთოვანებულებს, მათ ცხოვ-
რება ახალ რეალობაში მოუწიათ. ეგებ, თქვენც იცნობთ 
ვინმეს თქვენს გარშემო, ვინც გაოცებთ თავისი ლოცვით 
და, ამასთანავე, გიწვევთ, გაიზიაროთ მისი გამოცდილება? 
რა კითხვა იბადება თქვენს გულში?.. ბუნებრივია იესოსად-
მი მოციქულების მიმართვა: “უფალო, გვასწავლე ლოც-
ვა...” (ლუკ. 11,1). ამ სიტყვებში ვლინდება სასწაულიც და 
საკუთარი გამოცდილების მოპოვების მწველი სურვილიც...

ყოველთვის ეცადეთ, აღმოაჩინოთ თქვენს გულში ეს 
კითხვა... (“მარად ჟამს ჩვენს გულში!”)... ჩვენ ვერ ვილო-
ცებთ (ამ სიტყვის სრული სიღრმისეული მნიშვნელობით), 
თუ არ გავაცნობიერებთ, რომ ლოცვა არის სწავლა, აღმო-
ჩენა, ახალი ურთიერთობა, და ბოლოს, ძალისხმევა. ჩვენ 
ყოველთვის თავიდან დაწყება გვიწევს – ესოდენ ცოტა რამ 
ვიცით... და რაოდენ ბევრი უნდა ვისწავლოთ ლოცვაში და 
ლოცვის შესახებ.

“მამაო ჩვენო”-ში ცხადდება ღმრთის უსაზღვრო, ყოვ-
ლისმომცველი სიყვარული. იესოს ურთიერთობა მამასთან 
ადამიანთა წვდომის შესაძლებლობას აღემატება და მან 
ისურვა ამ ურთიერთობის ჩვენთვის გაზიარება. თვით სიტ-

კეთილი უწყება ღატაკთათვის

მამა პიერ დიუმულენი

ყვა “Abba” (“მამა”) უდიდესი სიყვარულითა და ალერსითაა 
გამსჭვალული. მაგრამ შეუძლებელია, ეგოისტურად “ჩა-
იკეტო” ამ გრძნობაში. სიყვარული გამორიცხავს ეგოიზმს. 
ამიტომაც იესო არ ამბობს “მამაო ჩემო”, არამედ “მამაო 
ჩვენო” და ჩვენ ამ ლოცვის წარმოთქმით დიდი სიყვარულის 
თანაზიარნი ვხდებით, ჩვენ უკვე ღმრთის შვილები ვართ... 
საუფლო ლოცვაში გაცხადებული ღმრთის “მამობა” ადა-
მიანთა “ძმობის” საწინდარია. წარმოვთქვამთ რა “ჩვენო”, 
ყოველ ადამიანს ძმად ვაღიარებთ. “მამაო ჩვენო”-ს პირ-
ველ ნაწილში ჩვენ ვუერთდებით მამისადმი მიმართულ 
იესოს სიყვარულს და ღმერთს “ღმრთის საქმეებს” შევთ-
ხოვთ. ხოლო მეორე ნაწილში ჩვენ ვლოცულობთ მათთვის, 
ვინც გაერთიანებულია ჩვენთან: ყოველი ადამიანი ხდება 
ჩვენი საყვარელი ძმა, რადგანაც “ჩვენმა” მამამ შეგვიყვარა 
ჩვენ, შეიყვარა ყოველი ჩვენგანი...

ლოცვა, სულიწმიდის გამოცდილება
“ჰოდა, თუ თქვენ, ბოროტებმა, იცით კეთილ მისაცემთა 

მიცემა თქვენი შვილებისათვის, მეტადრე ზეციერი მამა 
მისცემს სულიწმიდას იმათ, ვინც სთხოვს” (ლუკ. 11, 13).

ლუკა გვიჩვენებს ლოცვის არსებით ასპექტს... რას შევ-
თხოვთ ღმერთს? “რაღაცას,” თუ სულიწმიდას? შევთხოვთ 
ჩვენთვის, თუ მისი სიყვარულისთვის და მისი დიდებისთ-
ვის? სხვისთვის, თუ საკუთარი კეთილდღეობისთვის?

ჩვენ გვმართებს შევთხოვოთ სრული ნდობით. გაგვაჩნია 
კი სრული ნდობა იმისადმი, ვისაც თხოვნით მივმართავთ? 
ჩვენი პრობლემა იმაშია, რომ ლოცვაში ხშირად არა ვართ 
სრულად მინდობილნი... ღრმა რწმენითა და ნდობით უნდა 
ვილოცოთ. წმ. ტერეზა ყრმა იესოსი ამბობდა, რომ ნდობი-
თა და რწმენით უახლოვდები სიყვარულს. მხოლოდ რწმე-
ნას ძალუძს გვასწავლოს ჭეშმარიტი ლოცვა. ვილოცოთ 
იესოს მსგავსად, და მაშინ შევიგრძნობთ სულიწმიდის მოქ-
მედებას (იხ. ლუკ. 10, 21).

ყველა ეპიზოდში, სადაც ლუკა მოგვითხრობს იესოს 
ლოცვაზე, იგი სულიწმიდაზეც საუბრობს... ლუკას სახარე-
ბა აღვსილია სულიწმიდით, სულიწმიდა – მოქმედი პირია, 
და კითხვისას ჩვენ ვხედავთ და ვგრძნობთ მის მოქმედებას.

ლოცვას ძალუძს, გამოიწვიოს სულიწმიდის უხვი მოდი-
ნება. ეს ქრისტიანული ცხოვრების ყველაზე დიდი და მნიშ-
ვნელოვანი გამოცდილებაა. კარდინალმა მერსიემ თავის 
სტუდენტებს კარგი რჩევა მისცა. მან ურჩია, მოერთოთ 
თავიანთი სამუშაო ოთახი, ან ოთახის რომელიმე კუთხე 
– მოეწყოთ პატარა საკურთხეველი, აენთოთ სანთლები 
(სიფრთხილისკენ მოუწოდა, რათა წიგნები არ დაეწვათ!), 
ჩამოეკიდათ ჯვარი, შემდეგ კი ელოცათ, სანამ სწავლას 
დაიწყებდნენ... გარემოს მოწყობა, განწყობის შექმნა – ყო-
ველივე ეს გვეხმარება სულიწმიდის მოხმობაში...

ვუსმინოთ ღმერთს სიჩუმეში
ლუკა მოგვითხრობს, რომ “...მარიამი... იესოს ფერხთით 

დაჯდა და ისმენდა მის სიტყვას” (ლუკ. 10, 39). მას, ასევე, 
მოჰყავს იესოს სიტყვები: “მართა, მართა! შენ ბევრ რამეზე 
ზრუნავ და წუხხარ, საჭირო კი მხოლოდ ერთია. მარიამმა 

უკეთესი წილი აირჩია...” (ლუკ. 10, 41-42). გავიხსენოთ მა-
მა-ღმერთის სიტყვები ფერისცვალების ეპიზოდში: “...მას 
უსმინეთ” (ლუკ. 9, 35) და იესოს ნათქვამი: “...ვისაც ყუ-
რები აქვს სასმენად, ისმინოს!” (ლუკ. 8, 8). ილოცო – ნიშ-
ნავს ისწავლო მოსმენა, იესოს მოსმენა. იესოს სულიწმიდის 
მეშვეობით მივყავართ მამასთან და ამ გზაზე დამდგართ 
გვიმჟღავნებს მამის ნებას, უდიდეს სიყვარულს და გვეხ-
მარება ნაბიჯ-ნაბიჯ, ყოველდღიურად ვიაროთ ამ გზაზე. 
მოსმენასა და უბრალოდ “რაღაცის” გაგონებას შორის 
დიდი სხვაობაა, მოსმენა ყურადღების დაძაბვას ნიშნავს: 
ღმერთი სრულ სიჩუმეში გველაპარაკება, სიტყვების გარე-
შე, გული გულს ესაუბრება... მაგრამ ჩვენი გულების “მო-
ბილური ტელეფონები” სულ ჩართულია! ჩვენი სმენა დაკა-
ვებულია, ჩვენი გული გავსებულია – ოღონდ დუმილი არ 
იყოს, ოღონდ სიჩუმეში არ დავრჩეთ! ჩვენ გავურბივართ 
დუმილს, გავურბივართ საკუთარ თავს, გავურბივართ 
ღმერთს... თავად იესო კი განმარტოებით, ხშირად ღამით, 
“უდაბურ ადგილებში მიდიოდა” (ლუკ. 5, 16), რათა ლოცვა-
ში მამისთვის მიემართა...

სიმტკიცე ყოველდღიურ 
ცხოვრებაში

ლუკას სახარებაში ერთ-ერთი საკვანძო სიტყვაა – სიმ-
ტკიცე: ლოცვისთვის დიდ დაბრკოლებას წარმოადგენს 
სიმტკიცის ნაკლებობა. ჩვენ ხან სასოწარკვეთილებაში 
“ვვარდებით,” ხან არ გვცალია, ხან უბრალოდ გვავიწყდე-
ბა ლოცვა! ლუკასთან ვკითხულობთ: “ითხოვეთ... ეძიეთ... 
აკაკუნეთ...” (ლუკ. 11, 9), რათა გაიღოს კარი. იგივე აზრი 
გატარებულია იგავში ქვრივი ქალის შესახებ (ლუკ. 18, 
1-8). სიმტკიცე და ძალისხმევა – აუცილებელი პირობაა, 
თუ ჩვენ მართლაც გვსურს “ლოცვის ადამიანებად” ვიქ-
ცეთ. ჩვენი სურვილიც კი მნიშვნელოვანია! “შენი ლოცვა 
– შენი სურვილია”, – ამბობდა წმ. ავგუსტინე. საჭიროა 
კი, გამუდმებით ვესაუბროთ ღმერთს ჩვენი პრობლემების 
შესახებ, – მან ისედაც ხომ ყველაფერი კარგად იცის! მაგ-
რამ ჩვენ გვმართებს გავუხსნათ გული მას, მის ნებას. წმ. 
ტერეზა ავილელი ამბობდა, რომ ცხოვრება ლოცვაში და 
კომფორტული ცხოვრება ერთმანეთთან შეუთავსებელია. 
საჭიროა რეალური ბრძოლა, რათა ერთგულნი და მტკიცე-
ნი ვიყოთ ყოველდღიურ ლოცვაში. ერთ-ერთმა მეუდაბნოე 
მამამ თქვა, რომ ლოცვის მადლი ეძლევა მას, ვინც ლოცუ-
ლობს. ლოცვის შესახებ დიდ სწავლებას ჩვენ ვპოულობთ 
ლუკას სახარებაში (ლუკ. 10, 38 – 11, 13). წყლის წვეთმა 
ქვა გახეთქაო (თუ სულ მუდამ წვეთავს), მაგრამ არაფერი 
გამოვა, ქვას ხანდახან წყლით სავსე კასრიც რომ გადავას-
ხათ! რა მოაქვს ამ სიმტკიცეს ადამიანისთვის? – ჩვენ ვეზი-
არებით სულიერი ცხოვრების მშვენიერებას! “...მეტადრე 
ზეციერი მამა მისცემს სულიწმიდას იმათ, ვინც სთხოვს” 
(ლუკ. 11, 13).

(გაგრძელება იქნება)
ფრანგულიდან თარგმნეს 

ალექსანდრა მარგველაშვილმა და 
მანანა სულაძემ

ქრისტიანთა ერთობის ლოცვის დასრულების შემდეგ, გავე-
საუბრე მასში მონაწილე ეკლესიათა მღვდელმსახურებს, თუ 
როგორ აფასებდნენ წლევანდელ მსახურებას. ყველა მათგანი 
ერთხმად აღნიშნავდა, რომ კმაყოფილი იყო ლოცვის ორგანი-
ზებით. აქვე გთვაზობთ მსახურების მასპინძელთან – ეპისკო-
პოს რუსუდან გოცირიძესთან საუბრის ნაწყვეტს.

ერთიანობის ლოცვაში მონაწილეები ერთხმად აღნიშნავთ, 
რომ კმაყოფილები ხართ წლევანდელი მსახურებით, მაგრამ ამ 
მოსაზრებასთან დაკავშირებით, მე გამიჩნდა რამდენიმე კითხ-
ვა: მაგალითად, ფართოდ არ იყო წარმოდგენილი სამთავრობო 
სექტორი, მედიის წარმომადგენლები. 

ჩვენ ყველა მოვიწვიეთ, სამთავრობოებიც, არასამთავრო-
ბოებიც და მედიის მუშაკებიც, მაგრამ ალბათ დაკავებულობის 
გამო ვერ შეძლეს მობრძანება. ისე ტელეკომპანია “რუსთავი 
2-ის” წარმომადგენლებმა გადაიღეს სიუჟეტი და ვიმედოვნებ, 
რომ ეთერშიც გავა. 

ასევე, ლოცვის ტექსტში ნახსენები იყო, რომ უნდა წაკითხუ-
ლიყო მუსლიმების მიერ რწმენისთვის წამებული პაკისტანელი 

ქრისტიანი ქალის შესახებ დამოწმება, რომელიც რატომღაც 
აღარ იქნა წაკითხული. რით ავხსნით ამ გარემოებას, რადგან 
ლოცვას, სტუმრის სტატუსით, ესწრებოდა მუსლიმური თემის 
წარმომადგენელი, მოერიდეთ კონფესიურ დაპირისპირებას? 

მართალია, წელს ჩვენ მუსლიმი და იუდეველი რელიგიის 
მსახურებიც მოვიწვიეთ. იუდეველები არ გვესტუმრენ, ისევე 
როგორც თქვენს მიერ ნახსენები სამთავრობო და მედია სექ-
ტორის წარმომადგენლები, მაგრამ საქართველოს მუსლიმ-
თა სამმართველოს ერთ-ერთი ხელმძღვანელი იმყოფებოდა 
სტუმრის სტატუსით. რაც შეეხება პაკისტანელი ქრისტიანის 
მოწამეობის შესახებ დამოწმებას, მხოლოდ ტექნიკური პრობ-
ლემის გამო ვერ მოხდა მისი წაკითხვა (დროულად ვერ მო-
ხერხდა ტექსტის თარგმნა), და არა იმიტომ, რომ მუსლიმთა 
სამმართველოს წარმომადგენელი ესწრებოდა ამ მსახურებას. 

და, რაც მთავარია, ერთიანობის მსახურებაში არ მონაწი-
ლეობდნენ ინდოეთის, ანუ იმ ქვეყნის წარმომადგენლები, 
ვინც შეადგინა წლევანდელი ლოცვის ტექსტი. არადა, თბი-
ლისში საკმაოდ მრავლად არიან ინდოელი და თუნდაც პაკის-

ეკუმენური ლოცვა – 2013
“აჰა, რა კარგია და რა საამურია, ერთად 
რომ ცხოვრობენ ძმები!” (ფსალმ. 132.1.)

ქრისტიანთა ერთიანობისადმი მიძღ-
ვნილი ლოცვის კვირეულის ჩატარების 
ტრადიცია საუკუნეზე მეტს ითვლის. სა-
ქართველოში საბჭოთა პერიოდშიც სის-
ტემატურად აღინიშნებოდა ლოცვის ეს 
დღე, თუმცა მხოლოდ თბილისის წმიდა 
პეტრე და წმიდა პავლე მოციქულთა კა-
თოლიკურ ტაძარში, თან საკმაოდ მოკრ-
ძალებულად. ისე რომ მრევლის ნაწილს 
სათანადო წარმოდგენაც კი არ ჰქონდა 
მის მიზანსა და მნიშვნელობაზე. 

გასული საუკუნის 90-იანი წლების 
ბოლოდან ერთიანობის ლოცვა ბევრად 
ფართო მასშტაბით აღინიშნება და მას-
ში, ლათინური წესის კათოლიკეებთან 
ერთად, სომხური სამოციქულო, ლუ-
თერული და ევანგელურ-ბაპტისტური 
ეკლესიებიც მონაწილეობენ. გასულ 
წლებში ერთობლივ ლოცვაში ცალკე-

ული მართლმადიდებელი მღვდელმსა-
ხურებიც იღებდნენ მონაწილეობას. აქ 
დასახელებული ოთხი ეკლესია იყო და 
რჩება ეკუმენური ლოცვის ორგანიზა-
ტორად და მასპინძლად, თუმცა თანამო-
ნაწილეობა ყველა მსურველ ეკლესიას 
შეუძლია. ჩამოყალიბდა კარგი ტრა-
დიცია, რომ ყოველი წლის 25 იანვარს, 
ეკუმენური ლოცვის ორგანიზატორმა 
ეკლესიებმა მორიგეობით უმასპინძლონ 
ერთმანეთს. 

2013 წლის ქრისტიანთა ერთობი-
სადმი მიძღვნილი ეკუმენური ლოცვის 
მასპინძელი ევანგელურ-ბაპტისტური 
ეკლესია გახლდათ. წლევანდელ ლოცვა-
ში მონაწილეობა მიიღეს საქართველო-
ში მოქმედი “ხსნის არმიის” უფროსმა 
ოფიცრებმა (“ხსნის არმიაში” მღვდელმ-
სახურებს ოფიცრები ეწოდებათ, – ნ.ბ.), 
ასევე, საქართველოში ვიზიტით მყოფმა 
აშშ-ის ბაპტისტური ეკლესიის დელეგა-

ციის წევრმა პასტორმა. 
ეკუმენურ ლოცვას ესწრებოდნენ 

მონაწილე ეკლესიათა მრევლი, არასამ-
თავრობო ორგანიზაციების ხელმძღვა-
ნელები, იტალიისა და აშშ-ის საელჩოთა 
დიპლომატიური კორპუსის წევრები. 
სახელმწიფო სტრუქტურების წარმო-
მადგენლებიდან ლოცვას არავინ ესწ-
რებოდა. არ მინდა ვიფიქრო, რომ მათ, 
ლოცვის ბაპტისტურ ეკლესიაში ჩა-
ტარების გამო, უხერხულობა იგრძნეს 
და იმიტომ აარიდეს თავი სტუმრობას. 
უნდა ვივარაუდოთ, რომ აღმასრულე-
ბელი ხელისუფლების წარმომადგენ-
ლებმა, მხოლოდ დაძაბული სამუშაო 
რეჟიმის, ხოლო პარლამენტარებმა, ქუ-
თაისში ყოფნის გამო, ვერ შეძლეს ერ-
თიანობის ლოცვაზე დასწრება, თორემ 
ქრისტიანთა ერთობის წინააღმდეგი კე-
თილი ნების ადამიანთა შორის არა მგო-
ნია ვინმე იყოს.

რაითა ყოველნი ერთ იყვნენ

ტანელი სტუდენტები, ამ ფაქტს რით ახსნით?
რაც შეეხება ინდოელ სტუდენტებს, მათ ძალიან უნდოდათ 

მონაწილეობის მიღება, მაგრამ როგორც თქვენც ბრაძანეთ და 
ყველას კარგად მოეხსენება, თბილისში მცხოვრები ინდოელე-
ბის დიდი უმრავლესობა თბილისის სამედიცინო უნივერსი-
ტეტის სტუდენტია. ამჟამად კი სამედიცინო უნივერსიტეტში 
სასესიო კვირაა და მხოლოდ ამის გამო ვერ შეძლეს მათ ლოც-
ვაზე დასწრება. 

როდესაც სხვადასხვა ქვეყნებში ქრისტიანთა ერთობის 
ლოცვაში მონაწილეთა დინამიკას და კონფესიურ შემადგენ-
ლობას ვაკვირდებით, ვხედავთ, რომ აქტიურობით რატომღაც 
რელიგიური უმცირესობების წარმომადგენლები გამოირჩე-
ვიან; მაგალითად, გერმანიაში ეკუმენური ლოცვების ერთ-
ერთი თავგადაკლული მონაწილე და აქტივისტი ბერძნული 
მართლმადიდებელი ეკლესიის ეპისკოპოსია, რომელსაც ეკუ-
მენიზმში, საერთო გერმანული მასშტაბით, ტოლს ვერავინ 
უდებს. პოლონეთში მართლმადიდებლები დიდი ენთუზიაზმით 
იღებენ მონაწილეობას ამ ლოცვებში, ჩამოთვლას აღარ გავაგ-
რძელებ, რით ავხსნათ ეს მოვლენა, უმცირესობაში ყოფნის 
სინდრომით?

არა, არ ვფიქრობ, რომ უმცირესობაში ყოფნა განსაზღვ-
რავდეს ეკუმენურ აქტივობას. კათოლიკური ეკლესია ყველა-
ზე მეტადაა გახსნილი ერიანობისათვის. იტალიაში კათოლიკე-
ები ნამდვილად არ წარმოადგენენ უმცირესობას, მაგრამ მათი 
ინიციატივით მრავალი შეხვედრა და ერთიანი ლოცვა ტარდე-
ბა. გასულ წელს რომში, წმინდა პავლე მოციქულის ტაძარში 
მიმიწვიეს ეკუმენურ ლოცვაზე, სადაც პროტესტანტებთან 
ერთად, მართლმადიდებლებიც ფართოდ იყვნენ წარმოდგე-
ნილნი. ვერ ვიტყვი, რომ კათოლიკეებს, ქრისტიანთა ერთობის 
გარდა, რაიმე სხვა ინტერესები ამოძრავებდეთ. ეს კათოლიკუ-
რი ეკლესიის გახსნილობაზე მეტყველებს.

აქვე დავძენ, რომ წმინდა პავლეს გალავანს მიღმა, ეს უძ-
ველესი ტაძარი, 2007 წლის 29 ივნისიდან, მას შემდეგ, რაც 
რომის პაპმა ბენედიქტე XVI-მ და მსოფლიო პატრიარქმა ათე-
ნაგორამ ერთობლივი მსახურება აღავლინეს, გამოცხადებუ-
ლია ექსტერიტორიულ კათედრალად, რომელიც უშუალოდ 
ვატიკანის იურისდიქციაშია და აქ სისტემატურად იმართება 
ქრისტიანთა ერთიანობისადმი მიძღვნილი შეხვედრები და მსა-
ხურებები. საინტერესოა, როგორია ამ მხრივ ამერიკელ ქრის-
ტიანთა პოზიცია. 

ამერიკაში არის მზაობა ერთიანობისათვის, მაგრამ ბევრად 
მცირე მასშტაბის, ვიდრე ევროპაში, სადაც ბევრად მეტი მონ-
დომება და დიდი ხნის ტრადიციაა. ჩვენთან სულ სხვა მისიით 
არიან ჩამოსული ამერიკელი ბაპტისტები, მაგრამ ყველა მათ-
განი აქტიურად მონაწილეობდა მსახურებაში.

სადაური ბაპტისტები არიან, შემთხვევით, სამხრეთის ბაპ-
ტისტური გაერთიანებიდან ხომ არა?

არა, არა, ჩვენ მათთან არ გვაქვს ურთიერთობა, სამხრეთე-
ლი ბაპტისტები თავადაც არ თანამშრომლობენ ჩვენთან, ჩვე-
ნეული რეფორმების, განსაკუთრებით კი საეკლესიო შესამო-
სელისა და ქალების ხელდასხმის გამო.

ანუ ისინი არ ღალატობენ ფუნდამენტალისტურ ტრადი-
ციებს და ე.წ. “ჰალსტუხიან” ბაპტისტებად რჩებიან.

დიახ (იცინის, – ნ.ბ.), ჩვენი სტუმრები ძირითადად ქალები 
არიან. მათ ახლავთ დელაგაციის ხელმძღვანელი პასტორი. 
როცა შეიტყვეს ერთობლივი ლოცვის შესახებ, მასში მონა-
წილეობის დიდი ინტერესი გამოხატეს, ხოლო მათი პასტორი, 
როგორც ნახეთ, უშუალოდ იღებდა მონაწილეობას ერთობლივ 
მსახურებაში და სპეციალური საზეიმო ოლარითაც შეიმოსა.

* * *
ქრისტიანთა მეგობრულ ურთიერთობას უდიდესი მნიშვნე-

ლობა აქვს. განსაკუთრებით სხვა რელიგიის წარმომადგენელ-
თა თვალში. რა ფასი აქვს სიყვარულის ქადაგებას, თუ შენგან 
განსხვავებული აღმსარებლობის ქრისტიანს მტერივით ექცე-
ვი, ართმევ მორწმუნეებს, არ უბრუნებ წართმეულ ტაძრებს. 
რა მაგალითს აძლევ სხვა აღმსარებლობის და თუნდაც საკუ-
თარი მრევლის წევრებს? ხომ არ რჩება სიყვარულზე, ძმობა-
ზე, თანაზიარებაზე ქადაგება მხოლოდ ფარისევლურ მოწოდე-
ბად, საკუთარი გამორჩეულობით ტკბობად?

რუსეთის ეკლესია არ გამოირჩევა ქრისტიანთა ერთობისაკენ 
სწრაფვით. უფრო მეტიც, მას მართლმადიდებელ ეკლესიებთანაც 
ამბიციური ველიკოდერჟავული დამოკიდებულება ახასიათებს. 
არც რუსეთის სახელმწიფო აცხადებს რაიმე სურვილს ინტეგრა-
ციისკენ, პირიქით, იგი უფრო იზოლაციონიზმის მოსურნედ გვევ-
ლინება. საქართველო, დამოუკიდებლობის მოპოვების პირველი 
წლებიდანვე, ცალსახად აცხადებს თავის სურვილს ევროინტეგ-
რაციისაკენ, ნატოში და ევროკავშირში გაწევრიანებისაკენ. 

ევროკავშირიც, საითკენაც საქართველო ასე მიისწრაფვის, 
ხომ ევროპელთა ერთიანობის ყველაზე საუკეთესო გამოხა-
ტულებაა. ცხადია, ამ ერთიანობის ჩამოყალიბებაში ევრო-
პის ეკლესიათა როლიც საკმაოდ მნიშვნელოვანია. სწორედ 
გასული საუკუნის გარიჟრაჟზე, ევროპაში გაჩნდა სურვილი 
ქრისტიანთა მრავალ აღმსარებლობას შორის დიალოგისა და 
თანამშრომლობისა. ამ დიალოგის შედეგი კი ის არის, რომ ევ-
როპაში ეკლესიები აღარ უპირისპირდებიან ერთმანეთს, პი-
რიქით, ერთად თანამშრომლობენ სოციალური პრობლემების 
გადასაჭრელად. ამ თანამშრომლობის რეალური გამოხატულე-
ბის ერთ-ერთ საუკეთესი ნიმუშს წარმოადგენს იტალიაში კა-
თოლიკური ეკლესიის მიერ საქართველოს მართლმადიდებელი 
ეკლესიისათვის გადაცემული ტაძრები, ან თუნდაც თბილის-
ში, ნაძალადევში “საქართველოს კარიტასის” მიერ ქართველი 
მართლმადიდებლებისთვის აგებული და გადაცემული ტაძარი. 
ქრისტიანული ერთიანობა სრულიადაც არ ნიშნავს მექანიკურ, 
იძულებით გაერთიანებას, საკუთარი ტრადიციების მოშლას, 
ახალი კონფესიის ჩამოყალიბებას, როგორადაც ცდილობენ 
წარმოგვიდგინონ მისი პერსპექტივა. ეს საბჭოურ-ათეისტუ-
რი პროპაგანდის შეზღუდული ფანტაზიის წარმოდგენებია, 
რითაც ცდილობდნენ მორწმუნეთა ერთიანობის სურვილის 
შეფერხებასა და სხვადასხვა აღმსარებლობებს შორის მტრო-
ბის დათესვას. ბევრი მართლმადიდებელი სიმპათიით უყურებს 
ქრისტიანთა ერთიანობას, მაგრამ ეშინია თავისი დამოკიდე-
ბულების გაცხადება. საინტერესოა, ეს დაშინება რამდენ ხანს 
გასტანს. დაშინებით კი დიდხანს ვერ ამყოფებ ადამიანებს მორ-
ჩილებაში, ამას ჩვენი უახლოესი წარსულიც ნათლად მოწმობს.

ნუგზარ ბარდაველიძე

2 თებერვალი – ბერმონაზონთა დღე

სულიერი და ფორმაციული ასპექტი. “ზო-
გიერთ მონასტერში (Skit) ასკეტი ბერები გა-

რიჟრაჟიდან გვიან საღამომდე დაკავებულები არიან შინაური 
ცხოველების მოვლით, დადიან საძოვრებზე, მუშაობენ ბაღ-
ბოსტნებში. აშკარაა, რომ მეუდაბნოე ბერებთან, – სადაც სული 
უნდა იკურნებოდეს და გაძლიერებული იყოს ლოცვები, – თავ-
დაპირველი მიზანი ამ შემთხვევაში დაკარგულია”. როდესაც 
იგი სინოდის განკარგულებას ეხება, საუბრობს “სტარეცის” 
(“ბერი”, “უფროსი კაცი”) ძლიერ ფიგურაზე: “სტარეცი”, სუ-
ლიერ ცხოვრებაში ჩაძირული ბერმონაზონია, რომელსაც ევა-
ლება მოძმის თანადგომა, ის ზიარებულია ღვთის სიტყვასთან, 
ცხოვრობს წმიდა მამათა წესისამებრ”. მონასტრების ნახევარი 
მოკლებულია ასეთ სულიერ მოძღვრებს. მხოლოდ ლიტურგი-
ული წესი და საკრამენტული დისციპლინა, სულიერება და სწო-
რი იერარქიული მოდელი დაამყარებს მონასტერში წესრიგს. 

კირილე I, 2006 წლის ინტერვიუში, ჯერ კიდევ მანამ, სანამ 
პატრიარქად აკურთხებდნენ, ათონის მთას ყოველი მართლმა-
დიდებლური მონასტრის მოდელად წარმოაჩენს. “სამონასტრო 
ცხოვრების აზრი არ მდგომარეობს სიმკაცრეში: ის მხოლოდ 
ერთ-ერთი გზაა სრულყოფილების მისაღწევად. ბერის ცხოვ-
რების აზრი ღვთისა და მოყვასის სიყვარულში მდგომარეობს”. 
თავბრუდამხვევი სისწრაფით ვითარდება სამონასტრო ცხოვ-
რება რუმინეთის ეკლესიაში. ბოლო ათწლეულის მანძილზე 
მონასტრებისა და მეუდაბნოე მამათა საცხოვრებლების რიც-
ხვი 114-დან 600-მდე გაიზარდა, ხოლო ბერმონაზვნების კი 
1500-დან 7500-მდე. ამ მონაცემებზე საუბრობს გერმანიის 
მიტროპოლიტი სერაფიმი და აქვე თავის გულისტკივილსაც 
გამოთქვამს: “დღეს რუმინეთში ძალზე სერიოზულ კრიზისს 
განიცდის არა მარტო სამონასტრო ცხოვრება, არამედ ზოგა-
დად ეკლესია, სადაც სულიერ მოძღვართა ნაკლებობაა”. სა-
სულიერო და სამონასტრო ცხოვრება უწინარესად ეყრდნობა 
წესდებას, მაშინ როცა აღმოსავლეთში მისი ძირითადი ღერძი 
სულიერი მამაა. ამ ფიგურის არარსებობამ შეიძლება სერი-
ოზული ზიანი მიაყენოს აღორძინების ეტაპზე მყოფ ეკლესიას. 
“სხვათა შორის, უნდა ითქვას, რომ რუმინეთში რწმენა ოფი-
ციალურმა ეკლესიამ კი არ შემოინახა კომუნისტების დროს, 
არამედ სწორედ სულიერმა მამებმა, ვისაც ხალხი მიმართავ-

და საჭიროებისა და განსაცდელის ჟამს”. სულიერი მამისა და 
სულიერი შვილის ურთიერთობა მჭიდრო უნდა იყოს, მან ნე-
ბისმიერ წუთს შეიძლება საკრალური სახე შეიძინოს, გამომდი-
ნარე როგორც ერთი, ისე მეორე მხრიდან გამოჩენილი სულის 
მზაობიდან. ფაქტობრივად, ნებისმიერ შემთხვევაში ორივე 
მხარემ უნდა გამოიჩინოს ქრისტესმიერი სულგრძელობა და 
ლოცვის მეშვეობით სული წმიდის მორჩილი იყოს.

ეკუმენიზმი. ეს ღვთივშეწირული და ბერმონაზვნური ცხოვ-
რების ერთი მხარეა. სწორედ ეკუმენური ხასიათი ჰქონდა პირ-
ველქრისტიანთა საერთო ცხოვრების წესს; წმ. ავგუსტინე, წმ. 
ბენედიქტე და სხვა მამამთავრები შთაგონებულნი იყვნენ ამ 
ტრადიცით. უკვე აღვნიშნეთ, რომ ამჟამად პროტესტანტულ 
ეკლესიაში თორმეტი ისეთი ინიციატივა ხორციელდება, რასაც 
ეკუმენური ხასიათი აქვს. სანამ კათოლიკე ეკლესია ეკუმენურ 
მოძრაობას შეუერთდებოდა, მანამდე არსებობდა კონტაქტები 
მონასტრებს შორის. გაცილებით უფრო მრავალფეროვანი და 
კონტრასტულია მართლმადიდებლური ბერმონაზვნობა. ათო-
ნის ბერები ზოგადად ეკუმენიზმის მოწინააღმდეგენი არიან, 
რადგანაც ეკუმენურ დიალოგში ისინი მართლმადიდებელი 
ეკლესიის მიერ აღიარებული ჭეშმარიტების მერკანტილურ 
ფორმას ხედავენ. რუსების ერთი ნაწილი ეკუმენიზმს აიგივებს 
კომუნისტური რეჟიმის დროს ეკლესიის ფარულად ფუნქცი-
ონირებასთან, რომელსაც უფრო პოლიტიკურ იარაღად იყე-
ნებდნენ, ვიდრე სულიერ იარაღად. ამიტომ იგი მიუღებელია. 
მაგრამ სულიწმიდა მოქმედებს. როგორც მიტროპოლიტი სერა-
ფიმი აღნიშნავს: ანტიეკუმენიზმი, დღევანდელი სახით, რელი-
გიური ფანატიზმის ფორმაა. მართლმადიდებელ იერარქიაში 
სარწმუნოების საკითხში არავინ მიდის დათმობაზე. დღეს რე-
ლიგიური ფანატიზმი თავად რელიგიის უარყოფაა”.

ღვთივშეწირული და ბერმონაზვნური ცხოვრებისადმი 
ქრისტიანული ეკლესიების პოზიციების უჩვეულო თანხვედრა 
ანგარიშს უნდა უწევდეს გარემო პირობებს, ტრადიციებს და 
სხვადასხვა სამონასტრო ადგილებში გამოვლენილ სისუსტესა 
თუ ცდომილებებს.

(დასასრული)

ლორენცო პრეცი

ედვარდ პუსი ჯონ ჰენრი ნიუმენი ეფრემ კატოუნაკიოტისი ჯონ კებელი

მარიამ გოზალოვი
* 8.03.1937 – არალი
† 15.01.2013 – ვალე

თამარა ობოლაშვილი
* 25.04.1952 – უდე
† 19.01.2013 – ახალციხე

ანა კულიში
* 8.12.1921 – უკრაინა, 
	 ვინიცის ოლქი
† 3.12. 2012 – რუსთავი

ასმათ კურტანიძე
* 8.03.1934 – ბორჯომი
† 29.01.2013 – ვალე

ქრისტინე მანველიშვილი
* 7.10.1910 – ვალე
† 1.02.2013 – ვალე

ეკატერინე (კატო) 
თუმანიშვილი–ნასყიდაშვილი
* 15.10.1919 – უდე
† 24.01.2013 – უდე

მარია ჩილინგარაშვილი
* 01.09. 1938 – არალი
† 27.01.2013 – არალი

თინა თათოშვილი
* 21.12.1926 – უდე
† 20.01.2013 –ახალციხე

განუსვენე მათ, უფალო!

განცხადება
სიმპოზიუმი ბიოეთიკაში – ევთანაზიის პრობლემები

ოთხშაბათს, 14 მარტს, თბილისის ეროვნულ ბიბლიოთეკაში გაიმართება 
სიმპოზიუმი ევთანაზიის პრობლემაზე, რომელიც ორგანიზებულია საქართვე-
ლოს საპატრიარქოსა და საქართველოში კათოლიკე ეკლესიის მიერ. სიმპოზი-
უმი ჩატარდება უცხოელი და ქართველი ექსპერტების თანამონაწილეობით. 

უფრო დეტალურ ინფორმაციას მოგვაწვდიან სხვადასხვა საინფორმაციო 
საშუალებები. 

ევთანაზიის ერთი შემთხვევა

“თითქოს ოდნავი ამრეზით გიყურებენ, მათ სახეებზე არც აგრესია შეინიშნება, 
არც ბედნიერება და არც მოწყენილობა, მხოლოდ გულცივი მზერა. ეს ორი ბელგი-
ელი მამაკაცია, თავგადაპარსულები, ბლანჟეთი და მუქი სათვალეებით, ერთს მარც-
ხენა ყურზე საყურე აქვს. სხვა მხრივ, ორივე სახე იდენტურია. ისინი ტყუპები არიან, 
მარკ და ედი ფერბესემები, მათი ასაკია 45 წელი. 2012 წელს, შობამდე ორი კვირით 
ადრე, ბრიუსელის უნივერსიტეტის საავადმყოფოში, ექიმმა ევთანაზიის საფუძველზე 
მოკლა ორივე მათგანი. პროცესი კანონის სრული დაცვით შესრულდა. ყველა ანკეტა 
და დოკუმენტი კანონიერად იქნა შევსებული. ორივე მამაკაცი ყრუ იყო და ნელ-ნელა 
თვალისჩინსაც კარგავდნენ. და, როგორც თავად ამბობდნენ, არც საარსებო სახსრები 
გააჩნდათ. და მაინც, ყველამ ჩათვალა, რომ ეს იყო არაადამიანური და გულქვა ნაბიჯი 
იმ საზოგადოების მიერ, რომელმაც უღალატა ამ უბრალო ადამიანებს, რომლებსაც 
ოდესღაც ჰქონდათ მხედველობა და მოკლა ისინი, როდესაც თვალისჩინი დაკარგეს.” 

ეს ბელგიური ევთანაზიის ერთი მაგალითია; საზოგადოება ნამდვილად უნდა და-
ფიქრდეს ევთანაზიის საკითხზე; არ უნდა შევეგუოთ იმ აზრს, რომ ადამიანმა სიკვ-
დილი მოითხოვოს.

